
MINUTI

Il-Minuti tal-Laqgħa Nru. 91 li saret fit-2 ta’ Mejju, 2016 ġew konfermati.  

THE CHAIR (Onor. Tonio Fenech):  Illum imissna nkomplu r-Rapport tal-Awditur Ġenerali għas-sena 2014 u se niddiskutu l-qasam taħt il-Ministeru għall-Familja u s-Solidarjetà Soċjali.  Għandna parti dwar in-non-contributory benefits, imbagħad parti oħra dwar il-Foundation for Social Welfare Services, l-Aġenzija Sedqa. Nistieden mal-ewwel lill-Awditur Ġenerali u lill-uffiċjali tal-Uffiċċju tiegħu sabiex jingħaqdu magħna madwar il-Mejda.

Is-Sur Charles Deguara, Awditur Ġenerali, is-Sur Noel Camilleri, Deputat Awditur Ġenerali u s-Sinj. Vanessa Tonna, Assistent Awditur Ġenerali, ħadu posthom madwar il-Mejda.

REPORT BY THE AUDITOR GENERAL; PUBLIC ACCOUNTS 2014 – MINISTRY FOR THE FAMILY AND SOCIAL SOLIDARITY - NON-CONTRIBUTORY BENEFITS

THE CHAIR:  Nistieden ukoll lis-Segretarju Permanenti fil-Ministeru għall-Politika Soċjali u l-uffiċjali relatati mar-rapport fuq in-non-contributory benefits sabiex jingħaqdu magħna fuq il-Mejda.

Is-Sur Grazio Barbara, Direttur Ġenerali għas-Sigurtà Soċjali; is-Sur Raymond Chetcuti u s-Sur George Cremona, Direttur u Assistent Direttur fid-Direttorat tal-Benefiċċji mhux Kontributorji, rispettivament, ħadu posthom madwar il-Mejda.

THE CHAIR:  Jekk fhimt sew, ir-rapport li għandna quddiemna huwa bbażat fuq sample ta’ 44 kontributur u r-riżultati li nstabu hemmhekk.  Biex inkun ċar, anke dwar l-andament ta’ fejn ġeneralment tmur id-diskussjoni tar-rapport, filwaqt li se nidħlu fil-każijiet innifishom, l-iktar li jikkonċerna lill-Public Accounts Committee (PAC) huma s-sistemi madwar kif naslu għal kif qed jingħataw il-kontribuzzjonijiet, kif nassiguraw li qed jingħataw b’mod tajjeb u kif dak li qed jiġri f’sample ta’ 44 jirrifletti fuq is-sistema sħiħa.  Għaliex faċli naħsbu li qisna qegħdin niffukaw fuq dawn l-20 każ minn 44, imma fir-realtà nafu li meta jittieħed sample, dan jirrappreżenta dak li probabbilment qed jiġri fl-oħrajn kollha.  Jiġifieri jekk għall-argument instab li kien hemm problemi f’20% tas-sample, allura probabbilment jekk naqbdu l-popolazzjoni kollha u nittestjawha nsibu li bejn wieħed u ieħor għandna l-istess riżultat, jiġifieri li f’20% minnhom hemm problema.  

Allura, qabel ma mmorru għal kif qed jintlaqtu l-każijiet, xtaqt li l-ewwel l-uffiċjali tad-Dipartiment jgħidulna l-framework ta’ kif jassiguraw li kemm jista’ ikun il-kontribuzzjonijiet li jingħataw ikunu qegħdin jingħataw lill-individwi li jistħoqqilhom, anke sussegwentement ta’ dan li nstab fir-rapport, jekk ħadtux xi passi, u jekk iva, x’passi ħadtu biex dan ikun jista’ jiġi mmitigat.  

IS-SUR GRAZIO  BARBARA (Direttur Ġenerali għas-Sigurtà Soċjali):  Qabel xejn nixtieq ninfurmakom li s-Segretarju Permanenti llum jinsab indispost minħabba li ma jiflaħx, u għalhekk ma attendiex għal-laqgħa.  Naturalment aħna qegħdin nitkellmu fuq benefiċċji mhux kontributorji li huma means tested.  Dawn isiru fuq applikazzjoni, imbagħad jinħadem skont il-każ.   

Ta’ min jgħid ukoll li biex sar dak is-sample, in-National Audit Office (NAO) kellhom il-lista kollha tal-benefiċċjarji, imbagħad għażlu 44 każ.  Jiġifieri mhux bilfors li s-sample qed jirrifletti l-kumplament, fis-sens li fejn kien hemm indikazzjoni li jista’ jkun hemm xi ħaġa ħażina, dawn ġew pinpointed mill-ewwel.  Mis-seba’ rakkmandazzjonijiet li għamlu, sitta ġew aċċettati u mxejna biex il-każijiet li kien hemm, jew oħrajn simili bħalhom, inkunu nistgħu naħdmu biex ma jerġgħux jirrepetu ruħhom.  Pereżempju, dwar ir-rakkmandazzjoni li għandu jiġi ffurmat business intelligence unit konna diġà ħsibna fuqha, u konna għaddejjin b’diskussjonijiet mal-Management Efficiency Unit (MEU)  – kellna żewġ proġetti magħhom li wieħed minnhom kien dan – biex jgħinuna fil-mod ta’ kif għandna nimxu ħalli nkunu nistgħu nattwaw din ir-rakkmandazzjoni.  Bdejna wkoll naraw li t-Tax Compliance Unit (TCU) jagħtuna informazzjoni dwar kull applikazzjoni li tidħol, fejn mad-daqqa t’għajn nkunu nistgħu naraw jekk dak il-każ jistax ikun in breach jew le sabiex nipprevjenu milli noħorġu pagamenti li għada pitgħada, through investigazzjoni min-naħa tal-Benefit Fraud Unit, jirriżulta li kien hemm xi nuqqas ta’ informazzjoni mill-individwu.  Naturalment aħna se noqogħdu dejjem fuq l-applikazzjoni li jkun issottometta l-individwu u naħdmu fuqha.  Permezz tal-business intelligence unit morna pass oltre biex nippruvaw inkunu proattivi biex din il-biċċa xogħol ma tiġrilniex.  

THE CHAIR:  Però jekk qrajt ir-rapport sew, kritika prinċipali li ssir hija għaliex kien hemm inċidenza ftit għolja.  Jiena ma naqbilx miegħek kompletament dwar il-kwestjoni tas-sample.  Forsi l-Awditur jista’ jispjegalna kif għamlu s-sample u jekk ġiex magħżul b’mod biex kemm jista’ jkun ikun rappreżentattiv.  Teżisti xjenza ta’ kif jintgħażel sample, jien m’iniex dak it-tip ta’ xjentist u ma nagħmilx l-istatistika jien, għalhekk nitlob lill-Awditur jispjegalna ftit kif intgħażel is-sample u jekk jistax jitqies bħala wieħed rappreżentattiv.

IS-SINJ. VANESSA TONNA (Assistent Awditur Ġenerali):  Kif qal tajjeb is-Sur Barbara, l-ewwel tlabna l-population, minn hemmhekk analizzajna l-population fid-diversi benefiċċji non-kontributorji kif jidher f’tabella numru 1 li hemm f’paġna 163 u minn hemmhekk għamilna further analysis, skont l-ittra tal-Identity Card, tal-benefiċċjarji kollha li qed jieħdu xi tip ta’ benefiċċju.   Kif wieħed jista’ japprezza, hemm diversi tipi ta’ benefiċċji, imma aħna ffukajna fuq tlieta; is-social assistance, is-single unmarried parents u l-unemployment assistance.  Għażilna dawk it-tlieta fuq l-oħrajn għax ibbażat fuq in-number of beneficiaries kienu l-ogħla tlieta, voldieri materiality by number mhux as such bħala financial, imma mbagħad ġiet translated ukoll fil-financial amount tal-beneficiaries.  It-total juri beneficiaries ta’ kważi 22,000, però ma jfissirx li dawn huma different individuals għax jista’ ikun hemm individuals li qegħdin jieħdu diversi benefiċċji.  Imbagħad għażilna s-sample billi bdejna naraw il-ħin li se jedħilna kull file u rajna li għall-ħin li għandna allokat fl-audit plan tal-uffiċċju stajna naħdmu fuq 44 każ.  

THE CHAIR:  Imma l-każijiet ġew magħżulin at random, jiġifieri ppruvajtu li dak ikun random sample, jew rajtu liema kienu l-ikbar ammonti u mortu għalihom?

IS-SINJ. VANESSA TONNA:  Le, aktar noqogħdu fuq random sampling.

THE CHAIR:  Jiġifieri nistgħu neħduh li huwa rappreżentattiv ta’ dawk it-tliet benefiċċji partikolari.

IS-SINJ. VANESSA TONNA:  Tal-benefiċċji non-kontributorji.

THE CHAIR:  Issa ħalli mmorru ftit fuq dik li hija l-ikbar issue li tissemma fir-rapport innifsu, jiġifieri li s’issa – għalkemm jista’ jkun li s-sitwazzjoni nbidlet minn meta nkiteb ir-rapport – mhux kulmin qed japplika qed issir verifika fuqu immedjatament.  Jekk qed nifhem sew, persuna tapplika għall-benefiċċju u dak li jkun qed jiġi ddikjarat qed jiġi aċċettat u jinħareġ il-benefiċċju fuqu.  Huwa biss eventwalment, u mhux neċessarjament għal kollha, li qed issir il-verifika.  Hekk hi fil-fatt is-sistema?  

ONOR. IAN BORG (Segretarju Parlamentari għall-Presidenza tal-Unjoni Ewropea 2017 u l-Fondi tal-Unjoni Ewropea):  Mr Chairman, xtaqt inkompli nistaqsi ftit lill-NAO dwar il-kwestjoni tas-sampling.  It-22,000 każ jaqgħu kollha taħt it-tliet headings li nvestigajtu? 

IS-SINJ. VANESSA TONNA:  Le.

ONOR. IAN BORG:  L-44 każ li ddeċidejtu li tinvestigaw huma rappreżentattivi tat-22,000 kollha?

IS-SINJ. VANESSA TONNA:  Le, ma nistax ngħid hekk għax imbagħad iffokajna...

ONOR. IAN BORG:  Jista’ jkun li, pereżempju, kien hemm xi każ li tgħid li “dan” ħa iżjed benefiċċji f’termini ta’ flus u allura forsi kien jimmerita li wieħed iħaffer ftit iżjed ħalli jara hemmhekk l-affarijiet imxewx sewwa?   Jew purament qbadtu sample ta’  44 minn 22,000 b’għajnejkom magħluqin?

IS-SINJ. VANESSA TONNA:  Il-population sħiħa tal-beneficiaries hija almost 22,000, però l-44 iridu jittieħdu minn, bejn wieħed u ieħor, 19,000 li huma l-benefiċċarji in relation mat-tliet benefiċċji non-kontributorji li huma ta’ materjalità by amount li aħna ffukajna fuqhom.

THE CHAIR:  Jiġifieri l-eżerċizzju sar biex intom tittestjaw is-sistema, iktar milli biex tidħlu individwalment.  Ovvjament imbagħad qamu l-każijiet individwali, imma ma ġewx picked billi qalu “din” hija l-iktar persuna li tħallset u “din” hija t-tieni l-iktar u “din” hija t-tielet iktar, u allura ċċekkjaw lilhom.  Mhux hekk sar il-proċess.  Kieku sar hekk ma jkunx random sample.  

IS-SINJ. VANESSA TONNA:  Eżatt.

THE CHAIR:  Il-kunċett ta’ random sample hu li inti taqbadhom randomly u  tinvestigahom biex tara jekk il-proċess hux qed jimxi b’mod konsistenti ma’ dawk kollha.  

ONOR. CLAUDIO GRECH:  Però dak mhuwiex random sample, u kieku kien random sample kieku s-sitwazzjoni hija super allarmanti għax allura l-44 każ li nqabdu, il-biċċa l-kbira tagħhom għandhom a fault fihom.  Li hawn hawnhekk huwa iktar numru ta’ inċidenzi li jirriflettu l-weaknesses fis-sistema u bl-ebda mod ma tista’ tasal għall-konklużjoni  li huma rappreżentattivi.  Jiġifieri mhux qbadtu l-lista u l-44 li telgħu inċidentalment irriżultaw hekk.  

IS-SUR CHARLES DEGUARA (Awditur Ġenerali):  Fil-fatt hu kif qed tgħid inti. Fil-fatt tabella numru 1 tispjega dan.  Fis-social assistance hemm tmien kategoriji u aħna qbadna l-akbar tlieta, li huma social assistance, single unmarried parent u unemployment assistance.  

THE CHAIR:  Bħala benefiċċji.

IS-SUR CHARLES DEGUARA:  Eżattament.  Kif qalet is-Sinj. Tonna, dawk bejniethom jammontaw għal bejn wieħed u ieħor 19,000, u aħna qbadna 44 minnhom at random.  

ONOR. MARIO DE MARCO:  U x’kien il-persentaġġ ta’ dawk l-44.

THE CHAIR:   Jiena ġibthom 20%.

ONOR. CLAUDIO GRECH:  Imma wieħed irid jiddeċiedi jekk il-metodoloġiija hijiex purament random, jiġifieri li qbadtuhom...

THE CHAIR:  Naħseb l-Awditur irid jiċċarahielna din.

IS-SINJ. VANESSA TONNA:  Fuq it-tipi tal-benefiċċji non-kontributorji mhijiex random għax hija by materiality. 

THE CHAIR:  Jiġifieri ma nistgħux ngħidu li hemm seba’ benefiċċji u hemm error rate ta’ 20% fuqhom għax intagħżlu biss tlieta, imma mit-tlieta ntagħżlu b’mod random u allura l-error rate ta’ 20% hija error rate ta’ random sample.  U għalhekk ridt niċċara dan il-punt għax għalija error rate ta’ 20% mhuwiex żgħir jekk sar b’random sample.  

ONOR. CLAUDIO GRECH:  Din hija issue fundamentali.  Il-każijiet li l-NAO sabu mit-tliet kategoriji l-kbar...

IS-SUR CHARLES DEGUARA:  Jiġifieri 19,000 minn 21,000.

ONOR. CLAUDIO GRECH:  Dawk il-każijiet intom qbadtuhom purament at random, jiġifieri mhux pereżempju ħaristu lejn l-ammont jew lejn il-materjalità.

IS-SINJ. VANESSA TONNA:  Le, ħadnihom at random.  Il-materjalità kienet fuq it-tip tal-benefiċċji li aħna ffukajna fuqhom.  Is-sample sar in two steps; l-ewwel rajna fuq liema benefiċċji se niffukaw, imbagħad ladarba għażilna dawk imbagħad ovvjament ridna nagħżlu l-każijiet biex nittestjaw is-sistema. (Interruzzjonijiet)  Fil-fatt ħriġna tabella numru 1 b’dawk il-persentaġġi fuq l-informazzjoni li tajtuna.  

IS-SUR GRAZIO BARBARA:  Tabella numru 1 hija sempliċement biex taraw l-Identity Card numbers.

IS-SINJ. VANESSA TONNA:  Le, biex nanalizzaw min qed jieħu l-benefiċċju.  

IS-SUR GRAZIO BARBARA:  Imma ma’ kull Identity Card number kellkom l-ammont ta’ benefiċċju li qed jittieħed.

IS-SINJ. VANESSA TONNA:  Iva. 

IS-SUR GRAZIO BARBARA:  U kemm ħadu fis-sena.

IS-SINJ. VANESSA TONNA:  Iva.

IS-SUR GRAZIO BARBARA:  Jiġifieri l-ammonti kienu viżibbli.

THE CHAIR:  Imma ma jfissirx li għażluhom skont l-ammonti. Jien ma naħsibx li qegħdin hawnhekk biex nagħmlu eżerċizzju ta’ kif suppost intagħżlu u ma ntagħżlux.  Id-domanda saret biex nifhmu kif intagħżlu, u qalulna li ntagħżlu b’mod random, jiġifieri qabdu lista u qalu li pereżempju wara kull għaxra jagħżlu wieħed.  B’mod random ifisser li ma tagħtix kas tal-ammont, jew tal-wiċċ, jew tal-isem, imma taqbad l-ammont li jkollok bżonn.  Hekk għamiltu fil-fatt?

IS-SINJ. VANESSA TONNA:  Iva.

THE CHAIR:  Mela nistgħu ngħidu li hu random.  Forsi hawnhekk jista’ jikkorreġina is-Sur Alfred Camilleri għax minbarra li hu s-Segretarju Permanenti fil-Ministeru għall-Finanzi għandu esperjenza twila fl-istatistika u jekk jaħseb li qed niżbaljaw fil-mod kif qed ninterpretaw dan il-metodu...  

IS-SUR ALFRED CAMILLERI (Segretarju Permanenti fil-Ministeru għall-Finanzi):  Jiddependi mill-mod kif għamlu l-metodu tas-selection.

THE CHAIR:  Hekk hu.

IS-SUR CHARLES DEGUARA:  Tant hu hekk li dawn it-tliet kategoriji jirrappreżentaw €78 miljun out of a total expenditure of €80 miljun.

THE CHAIR:  Imma mhux rappreżentattiv fis-sens ta’ kif...

ONOR. IAN BORG:  Eventwalment xi ħadd ried jgħid li għandna excel sheet b’19,000 file fiha u qbadna 44.  Issa l-mistoqsija hi:  L-44  kif intagħżlu?  Tfajnihom fl-urna u għalaqna għajnejna jew...?

IS-SINJ. VANESSA TONNA:  Ikolli l-audit team li l-ewwel jissuġġerixxi s-sample, niddiskutuh jiena u l-Manager...  

ONOR. IAN BORG:  B’mod xjentifiku?

IS-SINJ. VANESSA TONNA:  Induru l-population biex nieħdu ftit feel tal-figuri, u rajna wkoll jekk benefiċjarju hux qed jieħu benefiċċju wieħed jew aktar.    

ONOR. IAN BORG:  Imma dak mhux neċessarjament huwa mod xjentifiku.

THE CHAIR:  Il-punt li jrid jinftiehem hawnhekk huwa – u forsi din anke għall-metodoloġija fil-futur tal-NAO – meta naqbdu random sample kemm tista’ tikkunsidrah as a representation of the population.

IS-SINJ. VANESSA TONNA:  Meta nsibu ċertu finding f’diversi files, hemmhekk tkun a concern.

THE CHAIR:  Importanti li nifhmu li f’audit – u jien ġej minn auditing background –  mhux daqshekk importanti jekk is-sample huwiex raġel jew mara għax huma mhumiex qed jittestjaw jekk humiex l-irġiel jew in-nisa li qed jieħdu aktar benefiċċji, imma qed jittestjaw jekk is-sistema ħadmitx.  Huma qabdu 44 u raw jekk is-sistema b’dawk l-44 ħadmitx.  Jiġifieri s-sample għalihom huwa omoġenju, mhuwiex kif isir fl-istatistika meta tkun qed issir population sample fejn allura trid tieħu rġiel, nisa, tfal u żgħażagħ  biex ikun rappreżentattiv. 

IS-SUR ALFRED CAMILLERI:  Jekk is-sample huwa maħdum tajjeb, suppost li jkun jirrappreżenta l-popolazzjoni anke abbażi ta’ sess, jekk ma jirrappreżentax dan, allura għandek xi ħaġa żbaljata.

THE CHAIR:  Imma jekk jien qed nittestja issue li hija population related mhux jekk hija process related.

IS-SUR ALFRED CAMILLERI:  Hu x’inhu.  Jekk għażilt 44 każ b’mod random u korrett, il-karatteristiċi tas-sample suppost li jkun jirrappreżenta l-popolazzjoni.

ONOR. IAN BORG:  Jiena fhimt il-punt tiegħek li this is an audit exercise u naqbel perfettament ma’ dak li għedt, imma mbagħad wieħed ma jistax jasal għal statements bħal li l-error rate huwa ta’ 20% kif hemm f’waħda mill-headings tar-rapport.

THE CHAIR:  Għalhekk qed niċċara l-proċess għax inkella ovvjament naslu għal konklużjonijiet li jistgħu jkunu żbaljati.  Biex inkun fair mal-Awditur, ir-rapport ma jgħidx hekk.   Jien għamilt dik il-kjarifika biex nifhem jekk l-error rate toħroġx mir-rapport tagħhom.

IS-SUR RAYMOND CHETCUTI (Direttur, Benefiċċji mhux Kontributorji):  Jekk tħares lejn is-sample tara li l-44 magħżula, kollha flimkien ħadu €391,800, li jekk tiddividihom bl-istess 44 jiġu qrib l-€10,000.  Meta tqis li r-relief huwa €6,000 allura mal-ewwel tinduna li ntgħażlu nies li tħallsu ammonti akbar minn normal, għax kieku ġew magħżula at random ikun hemm inklużi benefiċċjarji li ħadu, pereżempju, il-benefiċċju għal sitt xhur li allura lanqas jammonta għal €6,000.  Jien inħoss li ma nistax nieħu percentage ta’ error. 

THE CHAIR:  Minn kif ġie spjegat lilna mhuwiex random kif...  (Interruzzjonijiet)  L-Awditur jagħżel il-metodoloġija tiegħu, jiġifieri aħna m’aħniex qegħdin hawnhekk biex nindaħlu.  Jiena ppruvajt nifhem ftit jekk nistgħux nestrapolaw jew le, imma r-realtà hi li ma nistgħux nestrapolaw u ngħidu neċessarjament 20% hija error rate għax jekk fhimt sew, l-għażla ma saritx pure random sample, imma saret selettiva mill-audit team li jidher li għażlu threshold li qalu li bħala ammonti huma akbar u ħarsu lejhom.  Dan ifisser li kien ftit iktar substantive milli random.  

ONOR. CLAUDIO GRECH:  Jekk huwa random sample, the concern goes way beyond this.  Lili li jinkwetani hu li l-NAO are very unclear on the simple definition tas-sample kif ittieħed.  

IS-SINJ. VANESSA TONNA:  No.  Tant bħala Dipartiment kienu inkwetati, li fl-action li ħadu mir-report li ħareġ mill-Office of the Principal Permanent Secretary (OPPS) fuq  ir-recommendations tar-rapport tagħna, ittieħdet action u qablu magħna f’kollox ħlief għal recommendation waħda.  Li kieku dawn il-concerns ma ħassewhomx li huma widespread ma kenux...  

ONOR. CLAUDIO GRECH:  Il-punt tiegħi mhuwiex marbut ma’ jekk il-findings humiex tajbin jew le.  Ħadd mhu qed jiddubita l-findings.   Il-mistoqsija hi jekk dak li nħadem is-sample fuqu huwiex a random sample li jirrappreżenta xjentifikament il-popolazzjoni sħiħa ta’ dawk il-każijiet kollha.  Milli qed nifhem jien, intom għamiltu  a selective sample li mhux neċessarjament huwa xjentifiku, jiġifieri mhux qbadtu a randomisation...

THE CHAIR:  Allura aħna ma nistgħux nestrapolaw u ngħidu li hemm 20% error rate fuq kollha.

ONOR. CLAUDIO GRECH:  Jiġifieri aħna ma nistgħux ngħidu li f’disa’ minn kull 44 każ hemm dawn id-defiċjenzi kollha; għal dak kien iwassal a scientifically random sample.  Il-mistoqsija tagħna kienet jekk min għażel is-sample użax a randomisation software biex...  

IS-SINJ. VANESSA TONNA:  Le, ma ntagħżlux b’software.

ONOR. CLAUDIO GRECH:  Probabbilment minn kif fhimt – u naħseb li l-ewwel tweġiba tiegħek kienet korretta – intom kellkom il-lista kollha, bdejtu dduruhom fuq għajnejkom u rajtu liema se taqbdu.  Jien hekk qed nifhem li sar;  għalikom kienet ir-randomisation.

THE CHAIR:  Ok, it’s clear.

ONOR. CLAUDIO GRECH:  Jiġifieri ma jistax isir extrapolation.  Dik hija l-verità.

IS-SUR CHARLES DEGUARA:  Ippermettili ngħid xi ħaġa.  Meta aħna bdejna naraw liema se naqbdu, ma kienx hemm xi fattur...

THE CHAIR:   Le, mhux dik hija l-kwestjoni, intom għandkom dritt taqbdu liema tridu.  

ONOR. CLAUDIO GRECH:  It’s not criticism.   

THE CHAIR:  Aħna li ridna huwa li nifhmu jekk statistically nistgħux nestrapolaw u ngħidu li l-error rate ta’ 20% is probably an error rate which is across all the population. We cannot make that conclusion għaliex ma saritx dik it-tip ta’ metodoloġija.  

ONOR. CLAUDIO GRECH:  Aħna ridna naraw il-metodoloġija għax il-kuntest tal-mistoqsijiet ikun differenti.

THE CHAIR:  Ma jfissirx li l-kuntest ta’ dak kollu li qal ir-rapport mhux se nidħlu fih u mhemmx issues li rridu niddiskutu, imma ridna naraw jekk is-sample methodology titfax ukoll bozza fuq the wider population; xorta titfa’ imma mhux bl-istess mod kif qed nitkellmu.  

L-Onor. Ian Borg.

ONOR. IAN BORG:  Jien naħseb li dan il-punt huwa eżawrit.   Li xtaqt nirrimarka huwa li għall-ewwel darba l-Gvern ippubblika t-tweġiba għar-Rapport tal-Awditur Ġenerali.  Fil-fatt minn 259 rakkmandazzjoni, 241 ġew milqugħa – sitta minn seba’ proprju fuq din is-sezzjoni li qed niddiskutu llum – u naħseb li dik turi r-rieda li ma nibqgħux ta’ kull sena naraw l-istess rakkmandazzjonijiet mingħajr ma l-Gvern jesprimi l-pożizzjoni tiegħu u jieħu azzjoni.  Jien naħseb li din hija xi ħaġa pożittiva li anke ġiet apprezzata mill-Uffiċċju tal-Awditur Ġenerali għax nista’ nifhem il-frustrazzjoni li wieħed jista’ ikollu meta għal sena wara sena jikteb l-istess rakkmandazzjonijiet fir-rapporti tiegħu. Għalhekk nixtieq nitlob lill-uffiċjali tad-Dipartiment jgħidulna x’għamlu f’dan ir-rigward u forsi jagħtuna anke t-timelines tad-deċiżjonijiet li ħadu, il-pjanijiet li kellhom u fejn qegħdin illum.  

IS-SUR GEORGE CREMONA (Assistent Direttur fid-Direttorat Benefiċċji mhux Kontributorji):  Nixtieq niċċara punt fuq il-kumment tas-Sinjura Tonna fejn qalet li wara l-pubblikazzjoni tar-rapport ittieħdet azzjoni dwar il-business intelligence unit.  Tajjeb niġbed l-attenzjoni li qabel beda jsir l-audit konna diġà qegħdin f’taħdidiet mal-MEU u aħna, bħala uffiċjali tad-Dipartiment,  konna diġà għaddejna dan il-messaġġ lill-Awdituri li  llum qegħdin preżenti hawnhekk.  

IS-SINJ. VANESSA TONNA:  Fil-fatt aħna ġibna dan il-kumment f’paġna 170 fejn hemm il-management comments.  Li kont qed insemmi qabel kienu r-recommendations inġenerali.

THE CHAIR:  Ħalli  nerġgħu niffukaw ftit fuq l-audit in kwestjoni għax naħseb li wessajna ftit id-diskussjoni aktar milli kien hemm għalfejn.  Il-punt primarju hu li waħda mill-ikbar issues li jsemmi r-rapport hi li mhijiex qed issir verifika a priori qabel ma niddeċiedu li nagħtu l-benefiċċju; l-ewwel qed nagħtu l-benefiċċju, imbagħad jekk issir verifika, din issir wara.   Tistgħu tiċċaraw issa x’qed jiġri?

IS-SUR RAYMOND CHETCUTI:  Minn Frar li għadda, wara diskussjonijiet mal-MEU u mat-TCU, bdejna naħdmu fuq il-bażi ta’ business intelligence unit fejn il-każi kollha tal-għajnuna soċjali jgħaddu minn test billi fil-bidu nġibu l-abridged version tat-tax profile tal-individwu li jkun applika – hawnhekk tajjeb ngħid  li meta bniedem japplika jagħti l-kunsens tiegħu biex aħna niċċekkjaw ċerti affarijiet, jiġifieri m’aħna qed niksru l-ebda regolamenti tad-data protection – u fejn naraw bozza li tkun qiegħda tixgħel, ninvestigaw iktar.  Is-sistema qed taħdem tajjeb ħafna mingħajr m’aħna nwaqqgħu lura l-proċess li nħallsu lin-nies, għax in-nies li japplikaw għall-għajnuna soċjali, jekk jista’ jkun jitħallsu dakinhar, ma jistgħux joqogħdu jistennew xhur biex aħna ninvestigaw.  Mill-applikazzjonijiet kollha, 70% qed jibqgħu għaddejjin għax-xogħol, jiġifieri jkunu ġenwini – dejjem skont id-data li nirċievu mit-tax profile u skont l-informazzjoni li għandna – u t-30% l-oħra tixgħel bozza orange, biex ma ngħidx ħamra, inkomplu ninvestigaw fuqhom, nibagħtuhom id-distrett, nitolbu dokumenti, kuntratti u affarijiet oħrajn biex ma ndumux ma nistabbilixxu l-affarijiet.  Nista’ ngħid li hemmhekk il-proċess jinsab miexi tajjeb ħafna.   Il-ħsieb hu li ‘l quddiem niftħu fuq il-każi kollha.  Bħalissa reviews isiru, però mhux ġenerali.  Pereżempju malli jinqala’ file b’bidla, eċċ. u naraw li ilha ma ssir review, nibagħtuh biex jagħmlu review, qisu jerġa’ japplika mill-ġdid u jerġa’ jagħmel rendikont.  Fejn tixgħel bozza, inġibu d-dokumenti mit-TCU, fil-fatt dawn ilna nġibuhom però ma nġibux ta’ kulħadd.  Ovvjament mhux lakemm tgħid li se twaqqaf il-proċessi kollha ta’ 17,000 benefiċċjarju, u ma tistax timpjega ħafna nies biex jagħmluhom għax min jagħmilhom irid ikun tekniku; biex tgħallem bniedem biex ikun jista’ jaħdem fuq il-Liġi tas-Sigurtà Soċjali għandek bejn sitt xhur u sena.  

THE CHAIR:  Din l-imsejħa data intelligence tagħkom fejn ħafna drabi ġġibu informazzjoni mit-TCU u minn sorsi oħrajn – fhimt li anke ġġibu informazzjoni dwar il-karozzi  mingħand Transport Malta, għalkemm jidher li kien hemm xi problema li ma nafx jekk solvejtuhiex –...  Ma tistgħux taraw li l-proċess innifsu jkun jiddependi aktar fuq  l-elettronika b’mod li joħroġ l-eċċezzjonijiet u minflok toqgħod tara 17,000 tara l-1,000 li jkollok eċċezzjoni fuqhom?  
 
IS-SUR RAYMOND CHETCUTI:  Fil-fatt qed naħdmu mal-Malta Information Technology Agency (MITA) fuq li jkollna online application għall-għajnuna soċjali u fuq l-automatic assessment.  Il-proċess huwa twil u l-MITA diġà għandha ftehim fuq x’se tagħmel matul is-sena, jiġifieri li tista’ tagħmel bħalissa huwa li tisraq ftit u tippjana għall-baġit tas-sena d-dieħla fejn għandna ppjanat li naħdmu iktar fuq dawn l-affarijiet biex inkomplu niftħu.  Din is-sena bdejna bil-proċess li l-applikazzjonijiet kollha ġodda li jidħlu jiġu filtered, apparti li r-reviews baqgħu għaddejjin normali kif kienu jsiru fis-snin ta’ qabel.  Isiru mijiet, biex ma ngħidx eluf, fis-sena imma ma jsirux 17,000 kull sena u jkun hemm min jaqa’ lura għax ma jsirx.  

IS-SUR GRAZIO BARBARA:  Biex ma noqogħdux nistennew, bdejniha b’mod manwali.

ONOR. IAN BORG:  Meta bdejtuha?

IS-SUR GRAZIO BARBARA:  Fi Frar.  Jiġifieri minflok qgħadna nistennew li jkollna s-software komplut, għamilniha b’mod manwali biex almenu nibdew il-proċess.  

THE CHAIR:  L-Onor. de Marco.  

ONOR. MARIO DE MARCO:  Jekk qed nifhem sew issa beda l-proċess ta’ verifika awtomatika, jiġifieri kontemporanjament mal-applikazzjoni. 

IS-SUR RAYMOND CHETCUTI: S’issa l-verifika għadha manwali, jiġifieri nġibu l-abridged profile u jarawh manwalment.  Fejn ma jsibux problemi xorta x-xogħol li jsir qed ikun saved biex jekk jiġu l-awdituri nuruhom li x-xogħol tagħna għamilnih.

ONOR. MARIO DE MARCO:  B’riżultat tal-fatt li issa qed tagħmlu din il-verifika li qisu qabel ma kenitx qed issir, ir-refusal rate tal-applikazzjonijiet żdiedet?  

IS-SUR RAYMOND CHETCUTI:  Mhux daqstant.  Ir-refusal rate dejjem kienet hemm għax bniedem jista’ japplika u jgħid li, pereżempju kellu proprjetà u biegħha.  Jien li ġbidt l-attenzjoni kien għall-fatt li mit-tax profile xegħlet bozza orange, mhux ħamra, fi 30% tal-applikazzjonijiet.  U ngħid li xegħlet bozza orange u  mhux ħamra għax biex tixgħel bozza ħamra trid tkun qbadt lil dak li jkun fil-ħażin, mentri f’dawn  il-każijiet aħna ridna ninvestigaw biex naraw jekk għandniex raġun nagħtuhom jew le il-benefiċċju.  Jista’ jkun li minn dawk li investigajna ħareġ li ma kienx dovut, imma rejected applications dejjem kien ikun hemm.  

THE CHAIR:  Imma żżommu statistika ta’ dan?  
IS-SUR RAYMOND CHETCUTI:  Issa qed inżommu.  

THE CHAIR:  U minn qabel għal issa qegħdin taraw differenza?  Naħseb li dan qed jistaqsi l-Onor. de Marco.  

IS-SUR RAYMOND CHETCUTI:  M’għandix figuri li nista’ ngħid li kien hemm “tant” ammont. Li nista’ ngħid huwa li qed issir aktar investigazzjoni fuq 30% tal-applikazzjonijiet, jiġifieri dak diġà jirrifletti tajjeb, imma dwar kemm ġew rejected applikazzjonijiet wara li saret investigazzjoni, m’għandix l-ammont u m’iniex se nagħti ammont bl-addoċċ biex inkun irrispondejt.  

ONOR. MARIO DE MARCO:  Allura t-30% hija żieda fl-investigazzjonijiet ulterjuri?  

IS-SUR RAYMOND CHETCUTI:  Iva, imma sintendi trid issir fi żmien qasir, jiġifieri aħna nġibu tax profile sħiħ tagħhom, ma nibqgħux bl-abridged profile, però ma noqogħdux naqilgħu profile sħiħ ta’ min m’għandu xejn.  

IS-SUR CHARLES DEGUARA:  Mr Chairman, kif għedna kemm-il darba, l-iskop tal-audits tagħna mhuwiex li noqogħdu nippuntaw subgħajna lejn xi ħadd, imma biex is-sistemi tagħna jsiru effiċjenti.  Issa jekk id-Dipartiment huwa kuntent bit-titjib li sar f’din is-sena minn mindu sar l-audit, allura aħna kuntenti wkoll.  Però nibqa’ ngħid, għax ir-rapport tagħna huwa ċar, li f’dan il-famuż sample ta’ 44 li bdejna niddiskutu fuqu ħarġu ċerti stejjer li għalina huma nkwetanti.  Issa jekk id-Dipartiment għandu moħħu mistrieħ li dawn l-istejjer m’għadhomx jiġru...  Pereżempju, kien hemm każ, mingħalija ta’ mara, li kellha tliet proprjetajiet, biegħithom u d-Dipartiment ma kienx jaf b’dan.  Nerġa’ ngħid li jekk id-Dipartiment huwa kuntent li s-sistema tar-review tagħhom saret aktar effettiva, allura aħna kuntenti wkoll.  Hawnhekk għandna żewġ aspetti ta’ dan l-audit; wieħed dwar meta xi ħadd jabbuża u jieħu benefiċċji mhux dovuti, u l-ieħor meta dak li jkun jinqabad u jkunu jridu jinġabru l-flus lura.  At the end of the day aħna qegħdin nitkellmu fuq fondi pubbliċi, jiġifieri jekk wieħed jassigura li ħadd mhu jieħu overpayment, jevita battikata iżjed ‘il quddiem biex jiġborhom.  

THE CHAIR:  Sur Deguara, naħseb li l-punt tiegħek huwa validissimu, u l-intenzjoni hija li nidħlu fil-każijiet għax il-każijiet juru xi ħaġa iktar ġenerali fis-sistema u allura naqbel miegħek li mhijiex sempliċement il-kwestjoni tal-każ innifsu tal-persuna li kellha l-proprjetajiet, imma jekk is-sistema hijiex qed taqbad dawn il-każijiet, għax żgur li dan mhuwiex l-uniku każ li ġara fl-istorja ta’ pajjiżna ta’ xi ħadd li biegħ proprjetà u ma ddikjarahiex lid-Dipartiment.  Però ħalli nżommha ftit fuq l-ixkaffa għax l-Onor. Joe Farrugia jrid jagħmel il-mistoqsija tiegħu, imbagħad nidħlu fil-każijiet biex naraw x’jistgħu jinċidaw fuq is-sistema sħiħa.  

ONOR. JOE FARRUGIA:  Nixtieq nistaqsi jekk id-Dipartiment ġieli ħax żbalji kontra individwu li jkun ħa benefiċċji żejda u x’jiġri jekk isiru dawn l-iżbalji.  Kemm, bejn wieħed u ieħor, ikun hemm minnhom kull sena?  

IS-SUR RAYMOND CHETCUTI:  Żbalji jeħodhom kulħadd, kif nieħu jien, però m’hemmx kwantità kbira.  Jista’ jkun li jkun hemm nuqqas ta’ informazzjoni mill-klijent u allura joħroġ overpayment għax jagħtik nuqqas ta’ informazzjoni, jista’ jkun hemm l-informazzjoni imma bi żball ma tkunx ġiet rikonoxxuta, jew wara li tidħol l-informazzjoni jidħlu Minuti oħrajn u qisha tindifen imbagħad insibuha wara.  Hawnhekk qegħdin nitkellmu fuq 17,000 każ, u żbalji ta’ dan it-tip ikunu waħdiet mhux fi kwantitajiet kbar, u along the years.  Bis-sistema li bdejna issa fejn nagħmlu screening tal-applikazzjonijiet – u ‘l quddiem irridu niftħuha biex nagħmlu screening tal-applikazzjoinijiet kollha – dawn se jinqabdu, u meta tiftaħ investigazzjonijiet, fuq il-ġodda m’intix se toħloq overpayments, imma kif tmiss il-qodma x’imkien se ssib li xi ħadd biegħ u ma qalilniex għax mit-tax profile ninduna.  Kif qal is-Sur Deguara, biex toħloq overpayment malajr, imma biex tiġbru, bi tbatija.  

ONOR. JOE FARRUGIA:  Imma l-mistoqsija kienet jekk id-Dipartiment qattx ħa żbalji kontra l-individwu, fis-sens li tgħidulu li għandu żball, imma x’ħin tiċċekkjaw issibu li jkollu raġun.  X’jiġri hemmhekk?  

IS-SUR RAYMOND CHETCUTI:  Bħalma nirbħu każi li jappellawlna għand l-arbitru, ikun hemm ukoll każi li ma nirbħuhomx.  Ġieli jkollna każi fejn, pereżempju, individwu tibqa’ titolbu dokumenti u ma jġibhomlniex, x’ħin naraw li ż-żmien ikun għaddej u d-dokumenti jibqa’ ma jagħtihomlniex ngħidulu li jekk mhux se jipprovdi d-dokumenti meħtieġa se niġbru dak li għandna niġbru.  Meta niġbruhom, imur quddiem l-arbitru u d-dokumenti jaslu, jiġifieri jew isibhom, jew isir jaf bihom, jew jara kif jagħmel biex joħroġ dokumenti li qabel ma marx ħallas biex ġabhom.  Jiġifieri jkun hemm każijiet bħal dawn, apparti li jkun hemm ukoll l-iżball uman.  

THE CHAIR:  Ħalli nibdew nidħlu fil-każijiet wieħed wieħed.  Għandna każ fejn persuna kienet tieħu benefiċċju u mir-review li saret mill-Awditur, id-Dipartiment sab li din kienet biegħat numru ta’ proprjetajiet li l-income li daħlet minnhom ġabha f’pożizzjoni li suppost ma baqgħetx tibbenefika mill-assistenza soċjali.  Sussegwentement kien hemm anke xi donazzjoni ta’ proprjetà eċċ.  Għaliex id-Dipartiment f’dak l-istadju li xegħlet il-bozza orange ma ħax il-prekawzjoni meħtieġa?  Meta nafu kemm huwa diffiċli biex tiġbor lura l-flus – imbagħad niddiskutu x’jista’ jsir biex tiġi mtejba s-sitwazzjoni għax naħseb li dik timmerita diskussjoni separata –   għaliex in prima stanza ma teħdux il-pass prekawzjonarju u tgħidu li l-każ huwa under serious review għax diġà għandkom evidenza li qed turikom li probabbilment hemm problema mhux żgħira? Għaliex tibqgħu għaddejjin tħallsu u mhux at that point tissospendu l-għajnuna soċjali kif indika l-Awditur?  

IS-SUR GRAZIO BARBARA:  Ta’ min jirrimarka li l-każ kien antik.  Bis-sistema li bdejna issa fejn nagħmlu screening tal-każijiet ġodda...  

ONOR. IAN BORG:  Tista’ tagħtina ftit it-timelines, jekk jogħġbok?  

IS-SUR RAYMOND CHETCUTI:  Dan kien każ tal-2006.  

THE CHAIR:  Jiġifieri l-benefiċċju beda jingħata mill-2006.  

IS-SUR GRAZIO BARBARA:  Anke qabel.  Jekk individwu ma jiġix jgħid lid-Dipartiment li biegħ “tant” proprjetà, id-Dipartiment mhux se jkun jaf.  

THE CHAIR:  Però l-individwu għandu obbligu legali li jagħmel dan.  

IS-SUR GRAZIO BARBARA:  Fil-fatt għalhekk meta dawn il-każijiet jinqabdu u jiġu investigati l-overpayment ikun ta’ eluf ta’ ewro.  

ONOR. MARIO DE MARCO:  Illum il-ġurnata ma jistax ikollok sistema fejn malli jiġi rreġistrat fl-Insinwa fejn ikun hemm id-dettalji tal-vendituri u tax-xerrejja...  

IS-SUR GRAZIO BARBARA:  Aħna qed nimxu premezz tat-TCU.  

ONOR. MARIO DE MARCO:  ...id-dettalji jidħlu għandkom awtomatikament?  

IS-SUR GRAZIO BARBARA:  Bis-sistema li bdejna nħaddmu issa, dak se jkun jista’ jinqabad.  

ONOR. MARIO DE MARCO:  Però l-punt tiegħi hu li mhux l-individwu jkollu bżonn jiddikjara, imma malli dan ibigħ u l-kuntratt jiġi rreġistrat, intom tkunu infurmati awtomatikament.  

IS-SUR GRAZIO BARBARA:  ‘L hemmhekk mexjin; bdejna bil-ġodda u ftit ftit se nimxu għas-17,000 każ l-ieħor.  Ma jfissirx li kollha huma ħżiena però ta’ min jgħid li dawn l-44 każ, intalbu speċifikament it-tax profiles tagħhom.  

THE CHAIR:  Bħala parti mill-audit.  

IS-SUR GRAZIO BARBARA:  Hekk hu.  Jiġifieri ntalbet it-tax profile tal-44 każ kollha.  

THE CHAIR:  U effettivament il-proprjetajiet biegħithom wara li applikat.  
IS-SUR GRAZIO BARBARA:  Eżattament.  

THE CHAIR:  Għalhekk il-mistoqsija tiegħi u tal-Onor. de Marco hija dwar kif qed naqbduhom.  S’issa jidher li s-sistema taħdem b’tali mod li dan jinqabad jekk jiġi under review; jekk le, ma tkunux tafu.  Jekk is-sistema sal-lum hija under review u dan evidentement għamel false representation għax suppost kellu jidikjara imma ma ddikjarax, għaliex id-Dipartiment, f’dak l-istadju, ma jissospendix il-pagament?  Eventwalment, probabbilment trid titolbu jagħtik lura dak li ma kienx suppost ħa.  Għaliex mhux qed tittieħed id-deċiżjoni immedjata u ngħidu li peress li jidher li kellu jiddikjara u ma ddikjarax u allura jidher li prima facie mhux intitolat, ma tibqgħux tħallsuh?  

IS-SUR RAYMOND CHETCUTI:  Il-pagament jiġi sospiż mal-ewwel.  

THE CHAIR:  S’issa hawnhekk ma deherx li kien sospiż.

IS-SUR RAYMOND CHETCUTI:  Uħud mill-każi jkunu nvestigati mid-Direttorat tal-Frodi wara li jċemplu xi persuni.  

THE CHAIR:  Hawnhekk hawn ċar li:  

“However, payments to the beneficiary had not been stopped as at the date of writing of this Report, i.e. July.”.  

IS-SINJ. VANESSA TONNA:  Sa dalgħodu stess erġajna ċċekkjajna u sibna li l-pagament twaqqaf f’Awwissu, imma as at the date of writing the report ma kienx għadu ġie mwaqqaf.  

IS-SUR GEORGE CREMONA:  Nixtieq nagħti ftit review fuq dan il-każ.  Sakemm id-Dipartiment kien qed jieħu azzjoni fuq dan il-każ permezz tal-Benefit Fraud Directorat, dan il-file ġie mitlub mill-NAO.  Dan jistgħu jikkonfermawh l-uffiċjali li qegħdin hawnhekk.  

THE CHAIR:  Evidentement it-tnejn talbukom dan il-file, kemm il-Benefit Fraud Directorate u anke l-Awditur.  

IS-SUR GEORGE CREMONA:  Il-ħsieb kien li l-benefiċċju jitwaqqaf u jinġabru lura l-flus li tħallsu żejda.  

THE CHAIR:  Jiġifieri issa qed tieħdu passi biex jinġabru?  

IS-SUR GEORGE CREMONA:  Iva.  

IS-SINJ. VANESSA TONNA:  Li nixtieq niċċara hawnhekk huwa li anke rigward it-transfer of property, il-maġġoranza tal-informazzjoni, fit-testing tagħna ġibniha mit-taxpayer profile.  Jiġifieri anke qabel ma twaqqaf il-Business Intelligence Unit, l-informazzjoni kienet available, imma qed tistenna biex tiġi wżata.  

IS-SUR RAYMOND CHETCUTI:  Konna nużawha imma mhux f’kull każ.  

THE CHAIR:  Jien qed nifhem il-punt tas-Sinj. Tonna u qed nifhem li l-availability tad-data qiegħda hemm...

IS-SUR RAYMOND CHETCUTI:  U dejjem qed nużawha iktar.

THE CHAIR:  ...però d-Dipartiment s’issa ma kellux il-mod awtomatiku – għalkemm jidher li qed isir xogħol biex dan isir – kif din id-data ssib ruħha fuq il-corresponding files u u allura jkollhom rapport li jgħidilhom liema jridu jinvestigaw għax ma jkunux qablu.  Naf li kien hemm żmien fejn din is-sistema kienet daħlet fuq l-interessi tal-banek; tidħol direttament and it alerts.  Jekk qed nifhem sew, s’issa għadna b’din tal-interessi; l-oħrajn għad iridu jidħlu.  

IS-SUR RAYMOND CHETCUTI:  Minbarra tal-interessi, għandna l-listi tal-ETC, għandna l-listi taċ-children acknowledgement, għandna l-common data base u għandna oħrajn. 

THE CHAIR:  Jiġifieri dawk diġà qed jidħlu b’mod awtomatiku.  

IS-SUR RAYMOND CHETCUTI:  Iva, huma awtomatiċi u għandna sistemi li dejjem nirfinaw fuqhom għax dejjem jinbidlu l-pagamenti u allura nkunu rridu…  
IS-SUR GRAZIO BARBARA:  Dawn l-affarijiet ma tagħmilhomx mil-lum għal għada.  

THE CHAIR:  Trid tibni s-sistema.  

IS-SUR GRAZIO BARBARA:  Trid tibni sistema sħiħa.  

THE CHAIR:  Hemm l-informatika li trid tiġi żviluppata.  

IS-SUR GRAZIO BARBARA:  Hemm ċerti proġetti li diġà huma mfasslin u allura dawn ikollna nagħmluhom wara.  

IS-SUR RAYMOND CHETCUTI:  U bejn dipartiment u ieħor dejjem ikun hemm problema biex tasal għax qisu kulħadd irid iżomm id-data tiegħu għalih.  

THE CHAIR:  Iva, dik hija issue fis-Servizz Pubbliku.  

ONOR. IAN BORG:  Peress li d-Direttur Ġenerali qalilna li f’dan il-każ kienet ilha tieħu l-benefiċċju mill-2006 u l-każ missu x-xorti tiegħu fl-2015, għandi nifhem allura li t-tliet proprjetajiet kienet biegħithom fl-2015.  

IS-SUR RAYMOND CHETCUTI:  Le, biegħithom matul iż-żmien imma ma rrapportatx.  

ONOR. IAN BORG:  Għandek idea meta biegħithom?  

IS-SUR RAYMOND CHETCUTI:  Offhand m’għandniex.  

THE CHAIR:  Jekk qed nara sew bejn l-2008 u l-2013.  

IS-SINJ. VANESSA TONNA:  Kien hemm każ fl-2003, ieħor fl-2010 u ieħor fl-2013.  

IS-SUR CHARLES DEGUARA:  Għax biex tagħqad, l-istess persuna, bejn l-2006 u l-2013 kienet irreġistrata bħala farmer u kellha numru ta’ proprjetajiet oħra apparti dawk li semmejna.  

ONOR. IAN BORG:  Jiġifieri wieħed irid jara kif se jirkupra dak kollu li ngħata mill-2003.  Il-ħidma t-tajba!  

IS-SUR GRAZIO BARBARA:  Dażgur, u għalhekk għedna li dawn il-każijiet jinvolvu eluf ta’ ewro.  

THE CHAIR:  Imbagħad, għandna t-tieni każ li huwa simili għax huwa dwar il-proprjetà ta’ garaxx.  Il-mistoqsija hi jekk segwejtux u kkonkludejtux dan ir-rapport li jisemma f’paġna 168 tar-rapport.  

IS-SUR RAYMOND CHETCUTI:  Iva.

THE CHAIR:  Issa mmorru fuq il-miscalculation of the unemployment assistance rate tal-Community Work Scheme.  Jidher li kien hemm din l-iskema fejn instabu żbalji fil-mod kif kien qed jiġu kkalkulati numru mhux żgħir ta’ benefiċċji.  Tistgħu tgħidulna kif qed tiġi rrimedjata s-sitwazzjoni?  

IS-SUR RAYMOND CHETCUTI:  L-ewwel nett ngħid li dawn illum qegħdin jaħdmu jiġifieri m’għadhomx benefiċċjarji.  

THE CHAIR:  Jien, iktar mill-individwi involuti fil-każ, iktar tinkwetani s-sistema, għax jekk kien qed isir żball dakinhar u ma rrimedjanihx, allura qed nagħmlu żball illum.  

IS-SUR RAYMOND CHETCUTI:  Il-liġi tas-sigurtà soċjali tgħid li persuna bl-għajnuna soċjali tieħu żewġ terzi taż-żieda għall-għoli tal-ħajja, mhux bħall-pensjonanti li jeħduha sħiħa.  Meta ġiet il-Community Work Scheme, qabdet lil dawk il-persuni li kienu jieħdu l-għajnuna soċjali u qaltilna li rridu nagħtuhom 75% tal-paga minima nazzjonali.  Hemmhekk kienu maħdumin tajjeb, imma meta qalbet is-sena u ġejna biex nagħtu ż-żieda għall-għoli tal-ħajja, minflok tajna 75% taż-żieda, tajna 66% tagħha.  Dawn trid toqgħod taqlagħhom wieħed wieħed u ma kienx vijabbli li noqogħdu nħaddmu nies bl-overtime biex jaħdmu 600 każ għax kulma kien hemm, kienu xi ftit xhur differenza sakemm dak li jkun qabad jaħdem.  Kien għalhekk li għedna li ladarba qabdu jaħdmu u daħlu fid-dinja tax-xogħol ma nerġgħux nduru dawk il-każi għal ftit ċenteżmi.    

ONOR. IAN BORG:  Imma allura dawn in-nies, li huma fost l-iktar nies vulnerabbli, iridu jpattu għall-iżball tad-Dipartiment?  

IS-SUR RAYMOND CHETCUTI:  Dawn illum qegħdin jaħdmu full time u ħadu ż-żieda kif suppost.  Nerġa’ ngħid li qegħdin nitkellmu fuq ftit ċenteżmi.  

ONOR. IAN BORG:  Imma biex wieħed jimxi b’mod ġust mal-iskema li kienet imfassla  x’għandhom jieħdu dawn?  

IS-SUR RAYMOND CHETCUTI:  Meta ġiet l-ordni mill-ETC li se jagħtuhom 75% tal-paga minima, ħdimniha hekk, imma x’ħin ġew…  

ONOR. IAN BORG:  Imma f’termini reali, tort tal-iżball li sar mid-Dipartiment, iċ-ċittadini x’batew?  

IS-SUR RAYMOND CHETCUTI:  Affarijiet ta’ ċenteżmi kien hemm inqas.  

THE CHAIR:  Imma jekk id-differenza kienet 10c u din trid tagħmilha times 100 hours, ma tibqax 10c!  Jiġifieri jista’ jkun li tilef €10 jew €20.  X’tilef eżatt?  

IS-SUR RAYMOND CHETCUTI:  Kulma qiegħda xi 10c fil-ġimgħa.  

ONOR. IAN BORG:  10c fil-ġimgħa jew fis-siegħa?  

IS-SUR RAYMOND CHETCUTI:  Fil-ġimgħa.  Dan ma jaħdimx, imma jirreġistra.    

ONOR. IAN BORG:  Jiġifieri qed nitkellmu fuq iż-żieda għall-għoli tal-ħajja. 

IS-SUR RAYMOND CHETCUTI:  Dażgur, għalhekk għedt li tiġi ftit ċenteżmi.  

THE CHAIR:  Dwar il-kwestjoni tan-non-deduction of benefits tas-single parents għandna każ – u m’iniex se noqgħod nidħol fil-każ innifsu – fejn jidher li l-persuna kienet iddikjarat min hu missier wieħed minn uliedha.  Jidher li d-Dipartiment  ma ħax il-passi li jaġġusta l-benefiċċju li jingħata għall-fatt li suppost il-missier irid jikkontribwixxi għat-tifel jew għat-tifla.  Għaliex ġara dan?  Din kienet eċċezzjoni jew żball?  X’inhi l-issue?  

IS-SUR RAYMOND CHETCUTI:  Jien ili ħafna fid-Dipartiment u niftakar żmenijiet meta konna nisfurzaw lill-persuni fid-distretti biex jgħidu bil-ġurament jekk jafux min hu missier it-tarbija.  

THE CHAIR:  Il-famuża problema tal-unknown father.  

IS-SUR RAYMOND CHETCUTI:  Hekk hu.  Kien hemm min jiġi b’raġunijiet validi ta’ għalfejn ma jagħmilx isem il-missier, li jkunu raġunijiet soċjali, kien hemm min jiġi u jgħid li ma jafx min hu mill-ewwel, u kien hemm min jiġi u jgħid li jaf min hu.  Min jgħid li jaf min hu, ġeneralment jagħtih kunjomu fuq iċ-ċertifikat tat-twelid.  Minħabba dan id-diżgwid u dawn il-ħafna problemi, id-Dipartiment dak iż-żmien kien mexa bil-proċess li jekk iċ-ċertifikat ikun jgħid “unknown father”, ma joqgħodx jidħol f’affarijiet personali ta’ dik il-persuna li tkun qed tapplika għall-għajnuna soċjali.  Ġara li waqt investigazzjonijiet tad-Direttorat tal-Frodi, kien hemm min, meta kellmuh l-ispetturi, semmiet persuna.  La semmiet dik il-persuna,  l-investigaturi kitbu li l-persuna taf min hu l-missier u bir-raġun kollu tawna indikazzjoni li għandna ngħidulha li l-missier irid jiġi acknowledged u tfittxu għall-manteniment.  Għall-ewwel kien hemm ċertu diżgwid, għax x’ħin tiġi biex tiffaċċja persuna biex tgħidilha hekk, ħafna drabi tirribatti.  Fil-fatt, jistgħu jgħidulek sħabi, taqbad titbissem, għax jiġu jgħidulek li, pereżempju, quddiem l-ispettur kien hemm it-tifel tagħha u peress li dejjem kienet tgħidlu li missieru jismu Joe, ma reditx tgħid quddiemu li ma kienx fil-fatt Joe.  Ikun hemm sitwazzjonijiet fejn jekk tibqa’ tross bniedem, jista’ jkun li tkun se tkisser familja oħra.  Meta jiġru dawn il-każi issa qed nimxu fuq il-parir li ngħatajna – u aħna napprezzaw dawn il-pariri li jkunu ġejjin from outside the box għax jgħinuna – u qed nibagħtu l-każ id-distrett fejn ngħidulha biex fi żmien xahrejn tiftaħ proċeduri ħalli tirregolarizza l-pożizzjoni tagħha.  Ikun hemm xi każ ‘l hemm u ‘l hawn li jsir, imma iktar ma jkunx hemm milli jkun hemm.  

THE CHAIR:  Preżenti għandna ċ-Chairman tal-Fondazzjoni għas-Servizzi ta’ Ħarsien Soċjali (FSWS) li xtaq jikkontribwixxi.  

IS-SUR ALFRED GRIXTI:  Mr Chairman, I have to plead guilty.  

THE CHAIR:  Tgħidlix li int xi unknown father ta’ xi ħafna!  

IS-SUR ALFRED GRIXTI (Kap Eżekuttiv tal-Fondazzjoni għas-Servizzi ta’ Ħarsien Soċjali):  Ġieli s-social workers, wara li jiddiskutuha mal-management tal-Aġenzija Appoġġ, f’dawn il-każijiet kważi kważi aħna stess ngħidulhom to keep the father out of the picture because he is just the biological father u jkun iktar ta’ dannu għat-trobbija ta’ dak il-wild jekk ikollu paternità milli jekk ma jkollux.  Jiġifieri l-problemi li qed isemmi s-Sur Chetcuti huma reali ħafna.  

THE CHAIR:  Napprezza li mhijiex l-iktar sitwazzjoni feliċi, imma l-problema, min-naħa ta’ Stat, hi li hemm missirijiet li mhumiex qed jerfgħu r-responsabilità tagħhom li jfisser li l-Istat qed iħallas għalihom meta suppost huma qegħdin jikkontribwixxu.  Jien nifhem li l-issue hija kkumplikata ħafna u ma nistgħux ngħaddu ġudizzju hawnhekk fuq kull każ, però hija concern u nafu li l-inċidenza għolja ta’ unknown fathers is one of the big issues.  

IS-SUR GEORGE CREMONA:  Fil-fatt, erġajna tlabna l-parir tal-Avukat Ġenerali wara li dawn il-persuni reġgħu tawna r-risposti.  

ONOR. JOE FARRUGIA:  Kif għedt inti, Mr Chairman, din hija issue kkumplikata immens li lanqas issib tarfha. Ikun hawn min li malli jkun jaf li ħareġ lil xi persuna tqila, jaħrab għax ikun jaf li jrid imantni t-tarbija.  Jiġifieri rridu noqogħdu attenti ħafna għal dawn l-affarijiet.  

IS-SINJ. VANESSA TONNA:  Min-naħa tagħna, bħala Uffiċċju, l-importanti hu li any policy li tittieħed tiġi implimentata across ma’ kulħadd biex tkun ġust throughout mal-benefiċċjarji.  

ONOR. JOE FARRUGIA:  Ikun hemm każi fejn anke jitilqu mix-xogħol u jmorru jirreġistraw biex ma jagħtux il-manteniment.  

IS-SUR GRAZIO BARBARA:  Aħna niltaqgħu ma’ kull każ, jiġifieri għalhekk irridu noqogħdu attenti x’nagħmlu u ma nagħmlux.  

IS-SUR RAYMOND CHETCUTI:  Kull każ huwa għalih u ma tistax taqbad teħodha inġenerali.  Trid tagħmel policy, però imbagħad trid tħares lejn il-każ mil-lat soċjali.  

THE CHAIR:  Ħalli mmorru fuq l-issue tal-incorrect rate of recovery.  Għall-benefiċċju ta’ kulħadd madwar din il-mejda forsi jkun tajjeb li wieħed jispjegalna eżattament il-proċess x’inhu, xi jsir, x’inhu intitolat, u kif jiġi applikat.  

IS-SUR GEORGE CREMONA:  Fil-liġi tas-sigurtà soċjali jeżisti artiklu 102 li jelenka b’liema persentaġġi għandhom jinġabru lura l-overpayments li jkunu ngħataw.  Fejn jiġi deċiż li jkun tort tad-Dipartiment, l-ebda overpayment ma jista’ jmur lura iktar minn sentejn, filwaqt li r-rata li bih jinġabar overpayment jekk ikun żball tort tad-Dipartiment, hija ta’ 5%.  

THE CHAIR:  X’inhuma l-każijiet fejn ikun tort tad-Dipartiment?  

IS-SUR GEORGE CREMONA:  Jistgħu jkunu ħafna affarijiet.  Jista’ jkun, pereżempju, li l-informazzjoni li jkun qed jiġbor id-Dipartiment tkun diġà qiegħda fil-file u l-assessur ikun għamel żball.  

THE CHAIR:  Pereżempju, il-benefiċċjaru jkun takom l-informazzjoni u baqa’ jitħallas l-istess u allura jkun assuma li dak li baqa’ jieħu kien intitolat għalih.  

IS-SUR GEORGE CREMONA:  Eżattament.  Jekk ma jkunx tort tad-Dipartiment jista’ jinġabar lura kemm hemm bżonn imma r-rate of recovery ma tistax tkun inqas minn 10%.  

THE CHAIR:  10% per annum?   
IS-SUR GEORGE CREMONA:  10% tal-benefiċċju li jkun qed jieħu, jekk ikun għadu qed jieħu benefiċċju.  Jiġifieri jekk ikun qed jieħu €100 fil-ġimgħa, irid jitnaqqaslu mill-inqas €10 fil-ġimgħa, 10% tal-€100.  Id-Dipartiment jista’ jiddeċiedi €20, €30, €40, €50 jew iktar għax 10% huwa l-minimu. 

THE CHAIR:  Imma ma tistax persuna li tkun qiegħda fuq il-benefiċċji soċjali teħdilha l-benefiċċju kollu.  

IS-SUR GEORGE CREMONA:  Eżatt.  Ma tistax tieħu l-benefiċċju kollu lil dik il-persuna vulnerabbli.  

ONOR. JOE FARRUGIA:  Ippermettili ħalli nifhem.  Int għedt li tista’ teħodlu minimu ta’ 10%.  Jiġifieri tista’ teħodlu iktar?

IS-SUR GEORGE CREMONA:  Iva, u jkun hemm każijiet fejn id-Dipartiment jiddeċiedi li jiġbor iktar.

ONOR. JOE FARRUGIA:  Jiġifieri tista’ teħodlu 40%.

IS-SUR GEORGE CREMONA:  Iva, imma trid tħallih b’xi ħaġa biex jgħix.

THE CHAIR:  Nassumi li l-ġudizzju jsir jekk il-każ innifsu kienx ċar li ma kien intitolat għal xejn, u allura dak li ħa suppost irid jitteħidlu lura kollu.  Effettivament dak lanqas huwa recovery għax se taqtagħlu l-ammont kollu li qed jieħu llum, u trid tara kif se tirkupra tal-passat.  

IS-SUR GEORGE CREMONA:  Jekk ma jkunx intitolat għal iktar benefiċċju, teżisti l-overpayment section li imbagħad tieħu l-azzjonijiet neċċessarji – speċjalment jekk il-persuna tkun qiegħda taħdem – permezz ta’ intimation letters, judical letters, u oltre.  Jintużaw il-mezzi legali biex jiġi rkuprat dak l-overpayment.  

THE CHAIR:  Il-każ li ssemma hawnhekk mill-Awditur Ġenerali huwa in reverse, fis-sens li kien hemm xi każijiet fejn ir-recovery ma kenitx ta’ 10%, imma kienet ta’ 5%.  U d-domanda li qed issir hija għaliex kienet ta’ 5% meta l-liġi hija ċara li ma tistax tkun inqas minn 10%.

IS-SUR RAYMOND CHETCUTI:  Ġieli r-rata tkun 5% bi żball, u ġieli tkun minħabba li jkun hemm hardship case u tkun daħlet is-social worker, eċċ.  Però, fuq il-parir tal-NAO, qegħdin induru l-każijiet kollha li qed jitnaqsulhom bil-5% u qed narawhom wieħed wieħed biex naraw jekk humiex suppost li qegħdin hekk;  jekk suppost qegħdin hekk, allura jibqgħu hekk, jekk le, intellgħuhom għal 10%.  

THE CHAIR:  Imma jekk il-liġi tipprekludi milli dan jiġri...

IS-SUR RAYMOND CHETCUTI:   Imma dan l-uman jaħdmu.

THE CHAIR:  Hekk hu, imma l-liġi trid tinbidel.

IS-SUR RAYMOND CHETCUTI: Le, ma tinbidilx.  L-iskrivan irid jaħdem skont il-liġi.  Jista’ jkun li fejn suppost kiteb 10%, kiteb 5%.

THE CHAIR:  Agħtini ftit ċans ħalli nispjega ruħi.  Il-liġi titkellem ċar li ma jistax jitnaqqas inqas minn 10%.  Issa inti spjegajt li jista’ jkun hemm hardship situations – u nammetti li jista’ jkun hemm hardship situations – li hemm bżonn li jiġu indirizzati u minħabba rakkmandazzjoni tas-social worker, ikun qed jitnaqqas bil-5%.  Imma allura d-Dipartiment qed jikser il-liġi meta jagħmel hekk.  Mhux hekk?  

IS-SUR RAYMOND CHETCUTI:  Imma l-liġi tagħti diskrezzjoni lid-Direttur Ġenerali.

THE CHAIR:  Jekk għandu diskrezzjoni, allura huwa covered, imma jekk il-liġi mhijiex qed tindirizza dawn il-każijiet, allura rridu nbiddlu l-liġi biex tindirizzahom.  

IS-SUR RAYMOND CHETCUTI:  Din mhijiex xi ħaġa across the board u tispiċċa għand direttur.

THE CHAIR:  Dment li hemm guidelines ċari ta’ kif qed jimxu l-affarijiet u l-liġi qed tiġi osservata....
IS-SUR GRAZIO BARBARA:  F’każijiet bħal dawn tidħol id-diskrezzjoni tad-direttur li jista’ jniżżilha għal 5%.

THE CHAIR:  L-Awditur Ġenerali jista’ jikkonfermali jekk teżistix din id-diskrezzjoni?  

IS-SINJ. VANESSA TONNA:  Id-diskrezzjoni hija miminu 10%, imma kif huma stess bdew jgħidu, jista’ jkun hemm każijiet fejn din tista’ tittella’ għal 15% u 20%.  Fil-fatt il-liġi stess tgħid – u aħna kkwotajniha fir-rapport – li:

“...rate of recovery by means of deductions from any benefit, pension, allowance or assistance to which he thereafter becomes entitled shall be determined by the Director but shall in no case be less than the equivalent of 10%...”.

Jiġifieri hemm element ta’ discretion u dejjem għandu jkun hemm, imma imbagħad hemm... (Interruzzjonijiet)

THE CHAIR:  Le, il-liġi hija liġi.  Jekk id-dipartimenti jibdew jinterpretaw il-liġi safejn togħġobhom, naħseb li jkollna Babilonja!  Jien nista’ nifhem li mhijiex prattika umanament dwar ċerti każijiet, imma l-liġi mhijiex qed tagħti eċċezzjoni ta’ 5%, sakemm m’hemmx xi over riding clause fil-liġi tas-sigurtà soċjali li tgħid li d-direttur ġenerali jista’ jagħmel over riding ta’ kull klwasola oħra jekk iħoss li hekk huwa ġust.  Pereżempju, il-kummissarju tat-taxxi nterni jista’ jagħti eżenzjoni mit-taxxa jekk jiġġustifika dik l-eżenzjoni, però jrid ipoġġiha quddiem il-Parlament, jiġifieri jrid jirraportaha, ma jistax jiddeċiedi waħdu.  Il-liġi tas-sigurtà soċjali għandha tali vires jew le?  Jekk m’għandhiex, l-appell tal-Kumitat se jkun li l-Liġi hemm bżonn tiġi ċċarata.  Mhux neċessarjament qed ngħidu biex għada tmorru taraw min qiegħed jitnaqqaslu bil-5%, u irrispettivament ta’ x’kundizzjoni qiegħed fiha, tagħmluhielu 10%.  Id-direttur qisu qed jiġi mpoġġi f’sitwazzjoni fejn qed jikser il-liġi, u ma naħsibx li huwa tajjeb lanqas għalih.  Jiġifieri jekk m’intix konvint li qed tosserva l-liġi...

IS-SUR GRAZIO BARBARA:  Fil-fatt għalhekk qed induruhom, ħalli...

THE CHAIR:  Imma jista’ jkun li se ssib każijiet li għandek bżonn iżżommhom fuq il-5%.  Allura x’se tagħmel?

IS-SUR GRAZIO BARBARA: Narawhom każ każ.

IS-SUR RAYMOND CHETCUTI:  Il-każijiet huma rari u aħna nżommu iebes ħafna, u ma nniżluhiex meta bniedem jitlob li...

THE CHAIR:  Ma naħsibx li qed tifhmu l-punt tiegħi.  Jekk se jkollkom każ wieħed li jistħoqqlu jkun 5%, x’se tagħmlu?  Mhux nemendaw il-liġi rridu?  Allura jien nitlob lid-Dipartiment sabiex jagħmel rakkmandazzjoni sensibbli lill-Ministru tiegħu sabiex issir emenda li tgħid li f’każijiet eċċezzjonali jkun hemm proċedura ta’ eċċezzjoni – li tista’ tfisser li trid tiġi disclosed; ma nafx kif issir – inkella kulħadd jibda jitlob li jinqatagħlu bil-5%.  Imma min-naħa l-oħra ma jistax ikun li l-liġi tipprekludik...  Jista’ jkun li ssir li l-Ministru jista’ japprova, imbagħad jerfa’ r-responsabilità l-Ministru fuq rakkmandazzjoni li ssirlu mid-Direttur Ġenerali.  Imma l-liġi trid tkun iċċarata għax fir-realtà xi ħadd, xi darba,  jista’ jdur fuqkom u jgħidilkom u qed tiksru l-liġi, nerġa’ ngħid sakemm m’hemmx klawsola x’imkien ieħor li tkoprikom.  Naħseb li l-punt li qajjem l-Awditur Ġenerali ma jistax jiġi njorat għax huwa punt validu ħafna.  

THE CHAIR: L-Onor. Borg. 

ONOR. IAN BORG:  Peress li ma qbilniex li s-sample huwa xjentifikament rappreżentattiv, din hija okkorrenza li lqtajtu magħha spiss, jew kumbinazzjoni tela’ fis-sample?

IS-SINJ. VANESSA TONNA:  F’paġna 107 tar-rapport hemm ir-risposta li taw id-Dipartiment fuq l-action li ttieħdet fuq ir-rapport tagħna.  F’din ir-risposta ntqal li “an analysis of cases where the recovery rate is that of 5% will be carried out in order to eliminate any possible errors”.  Jien anzi mmur oltre u ngħid li kważi kważi l-analiżi għandha tkun fuq dawk il-każijiet less than 10% għax 5% kien fil-każ li qbadna aħna.

THE CHAIR:  Jiġifieri jista’ jkun hemm bid-9%, bit-8% jew bis-7%?  

IS-SUR GEORGE CREMONA:  Aħna tlabna dawk il-każijiet kollha li huma bil-5%.

ONOR. IAN BORG:  Jien rajtu l-kumment tal-actions li hemm f’paġna 107, però xorta għadni mingħajr risposta għad-domanda tiegħi ta’ kemm hemm.  Jiġifieri dan huwa każ iżolat li nzerta fis-sample tal-44, jew wara li dħaltu fid-dettall għaliex inġibdet l-attenzjoni mill-Awditur Ġenerali...?

IS-SUR RAYMOND CHETCUTI:  Fuq dak ir-rapport aħna ma stajniex ngħidu kemm hemm, però biex ngħidu kemm hemm qed nagħmlu exercise – li suppost se jkun lest sal-aħħar tax-xahar – fejn qed induruhom kollha u jekk hemm xi każijiet li suppost qegħdin 10% jew fuqhom, u qegħdin 5%, jitilgħu lura fil-pożizzjoni kif suppost.

IS-SUR GRAZIO BARBARA:  Irrid ngħid li bħalissa għaddejjin bl-exercise, però s’issa għadu ma telax każ wieħed.  

THE CHAIR:  J’alla ma jitlax għax fil-kas il-liġi lanqas ikollna bżonn inbiddluha, għax ma jkunx hemm issue!

Dwar il-control issues, l-iktar punti li jqumu huma proprju r-rakkmandazzjoni biex l-informazzjoni tkun iktar amalgamata ma’ informazzjoni diġà eżistenti tal-Employment and Training Corporation (ETC).

IS-SUR RAYMOND CHETCUTI:  Diġà qiegħda hekk; qed jitwaqqfu pagamenti meta persuna li tkun fuq l-għajnuna soċjali tidħol taħdem u tiġi rreġistrata mal-ETC.  Però jkun hemm każijiet fejn ma tkunx tista’ taqbad u twaqqaf il-pagament bħal, pereżempju, meta taqbad taħdem il-mara; li taqla’ hi kollu rridu naqtgħuh, imma jekk tkun qed taħdem part-time ma nistgħux inwaqqfu r-relief ta’ familja.  Allura tkun trid taqla’ l-każ u taħdem fuqu.  Jiġifieri hemm l-input uman u hemm l-input awtomatiku li jwaqqaf il-pagamenti mill-ewwel.  Min qed jibda jaħdem qed nibagħtulu wkoll biex japplika għat-tapering of benefit, jiġifieri mhux sempliċement qed inwaqqfu l-pagament, imma qed inkunu proattivi biex nagħmlu xi ħaġa aħjar.

IS-SINJ. VANESSA TONNA:  Li nixtieq inżid huwa dwar każijiet fejn jingħataw l-arretrati b’lura lill-benefiċċjarji għax dik tinkwetana, fis-sens li sibna każ partikolari fejn benefiċċjarja marret ġo uffiċju distrettwali u ngħatat arretrati b’lura mill-1996 li b’kollox ammontaw għal kważi €22,000.  Ir-raġuni ta’ għalfejn ġara dan ma sibnihiex dokumentata.  Meta d-Dipartiment jaf li legalment jista’, jekk ikun fi żball, jitlob b’lura sentejn, ikun qed ipoġġi l-fondi pubbliċi f’riskju jekk ikun hemm żball u ma jistax jiġbor iktar minn sentejn b’lura, kif ġara f’dan il-każ partikolari.  Skont il-kalkoli tagħna kien hemm overpayment ta’ €14,000 imma meta rrispondewna d-Dipartiment qalulna li huma jistgħu jiġbru ftit aktar minn €6,000.  U dan ma kienx każ iżolat, imma kien hemm każ ieħor fejn iċ-change...

THE CHAIR:  Jiġifieri int qed tikkritka l-fatt li hemm capping ta’ kemm il-Gvern jista’ jkun b’lura biex jiġbor fejn ikun sar overpayment.

IS-SINJ. VANESSA TONNA:  F’każ li jkun żball min-naħa tad-Dipartiment hemm sentejn, imma jingħataw l-arretrati ħafna iktar b’lura.

THE CHAIR:  Jiġifieri inti qed tgħid li l-Gvern jieħu lura b’sentejn, però meta jiġi biex jagħti lura għax ħa żball hu...

IS-SINJ. VANESSA TONNA:  Jista’ jmur ħafna iktar lura.

THE CHAIR:  Għax hekk huwa ġust.  Jekk jien individwu li m’għandix il-kapaċità li nkun naf x’għandi dritt għalih, għaliex m’iniex legali...  Kieku kont naf kont niġi ngħidlek.

IS-SUR RAYMOND CHETCUTI:  Din il-persuna ġiet tgħidilna.

THE CHAIR:  U ma tajtuhomlhiex.

ONOR. IAN BORG:  Naħseb li jkun tajjeb li ddaħħalna ftit fil-każ.

IS-SUR RAYMOND CHETCUTI:  Din hija mara separata u meta applikat kienet toqgħod m’ommha u bla tfal, u allura kienet intitolata għal 75% tal-għajnuna soċjali.  Ftit wara li sseparat welldet tarbija u ġiet tgħidilna, u mill-1996 sal-2015 baqgħet bl-istess rata.  X’ħin indunajna li din la qed tieħu tat-tifla u lanqas qed tieħu 100% - għax persuna separata li qed tgħix mal-ġenituri tieħu l-full – iddiskutejna, dħalt fil-każ jien, għamilt minuta lid-Direttur Ġenerali ta’ dak iż-żmien, approvahieli u ħallasna l-arretrati.

THE CHAIR:  Imma ma kienx tort tagħha.

IS-SUR RAYMOND CHETCUTI:  Le, ma kienx tort tagħha, kien tort tad-Dipartiment li ħallasha ħażin.  

ONOR. IAN BORG:  Kellek xi liġi li timpedik milli tagħtiha b’lura?

IS-SUR RAYMOND CHETCUTI:  Le, ma kellix għax l-iżball kien tad-Dipartiment.  Artiklu 96 tal-liġi jgħid li jekk persuna tapplika u titolbok arretrati ta’ żmien b’lura ma tistax tagħti ħlief ta’ sentejn u jrid ikun ġustifikat li dan ma sarx bi traskuraġni jew b’xi qerq.

ONOR. IAN BORG:  Jiġifieri rrilevanti jekk il-persuna kenitx taf u ma ressqitx ‘il quddiem biex tibbenefika jew le lura mill-1996...  Int qed tgħid li fil-mertu tal-każ partikolari kellek ċirkostanza fejn mill-1996 sal-ġurnata tal-lum il-persuna taħt il-policies kollha kienet tikkwalifika għal ċertu ammont, dak l-ammont ma kienx ingħatalha, u inti, meta ddeċidejt li tagħtiha dak li dejjem kien dovut lilha ma kont qed tikser ebda liġi, u għamilt hekk.

IS-SUR RAYMOND CHETCUTI:  Hekk hu, però biex ngħid kollox, bi żvista, meta ħallasna ma ndunajniex li kien hemm perjodu fejn hi kienet taħdem.

THE CHAIR:  U allura ġejtu tajtuha overpayment.

IS-SUR RAYMOND CHETCUTI:  Hekk hu.
ONOR. IAN BORG:  Imma x’jiġifieri “bi żvista”?

IS-SUR RAYMOND CHETCUTI:  Jiġifieri mhux bi ħsieb ħażin.

THE CHAIR:  Ma ħadmithiex hi, imma ħdimtuha intom.

ONOR. IAN BORG:  Kemm ħadmet mit-22 sena?  Ħadmet 19-il sena minnhom?

IS-SUR RAYMOND CHETCUTI:  Le, ma ħadmitx 19-il sena minnhom.  

ONOR. IAN BORG:  Mela kemm ħadmet minnhom.

IS-SUR RAYMOND CHETCUTI:  M’iniex se ngħidlek bl-amment; jekk ma nkunx ċert ma nitkellimx.  B’diskussjoni ma’ sħabna tal-NAO – għax konna vera kordjali flimkien; u aħna nieħdu pjaċir b’dawn l-eżerċizzji għax nitgħallmu minnhom –...

IS-SINJ. VANESSA TONNA:  Nista’ nikkonferma li sibna koperazzjoni sħiħa mid-Dipartiment.

IS-SUR RAYMOND CHETCUTI:  Aħna nieħdu pjaċir bihom għax m’għandna xejn x’naħbu.

THE CHAIR:  Hekk tajjeb.

IS-SUR RAYMOND CHETCUTI:  U dejjem ħdimna flimkien.  Jien għedtilhom li la ħallasna issa, se niġbor 25% ta’ dak li qed nagħti iżjed u €8.15 ta’ dak iż-żmien li ma kenitx intitolata għal daqshekk.  Fil-fatt illum erġajt ġibt il-file quddiemi biex narah u rajt li l-ammont tela’ għal ftit aktar minn €6,400.  U dak mhuwiex tal-aħħar 104 ġimgħa imma huwa l-25% taż-żmenijiet kollha li kienet taħdem.  Jien ma ħassejtnix komdu niġbor ta’ sentejn biss għax jien ma ħallasthiex sentejn ilu imma ħallastha issa.  Jiġifieri ġbart lura il-25% u t-€8.15 tat-tifla.  U l-ammont tela’ għal ftit aktar minn €6,400.  

THE CHAIR:  U tathomlok lura.

IS-SUR RAYMOND CHETCUTI:  Le, għadna ma ġbarniex kollox.

ONOR. IAN BORG:  Għall-futur, għax l-Awditur Ġenerali xorta deher ippreokkupat, għalkemm m’hemmx liġi li twaqqaf...

THE CHAIR:  L-Awditur Ġenerali qed jistaqsi jekk huwiex ġust fuq il-Gvern li jekk l-iżball ikun tiegħu jirkupra biss ħlasijiet ta’ sentejn.  Jien personalment nara li hekk huwa ġust għax jekk id-Dipartiment ma tax lill-individwu dak li ħaqqu, allura huwa obbligat li jagħtihulu għax it-tort huwa tad-Dipartiment, kif jidher li hu f’dan il-każ.

IS-SUR RAYMOND CHETCUTI:  Tort tagħna kien.

THE CHAIR:  Jekk ma jkunx tort tad-Dipartiment, allura le.  

IS-SUR RAYMOND CHETCUTI:  Però lanqas ma huwa ġust li ngħidu li jkun hemm ħafna każijiet.  Dan kien każ wieħed.

THE CHAIR:  Allura kumbinazzjoni li mas-sample inqabad dan!

IS-SUR RAYMOND CHETCUTI:  Għalhekk fil-bidu għedna li jekk fis-sample tmur fuq il-ħoxnin, ma jkun sample xejn.  Naturalment mill-ħoxnin trid tirrealizza ċerti żballji mhux minn min ma ħa xejn ħlief ir-relief.  Jiġifieri jien napprezza li l-exercise kien tajjeb, però ma kienx jirrappreżenta proportionally.

ONOR. IAN BORG:  Biex jinqabdu ċerti metodoloġiji mhux tajbin, forsi l-Awditur Ġenerali mhux neċċessarjament għandu jkun limitat li jieħu sample xjentifikament rappreżentattiv.

THE CHAIR:  L-Awditur Ġenerali għandu dritt jagħmel li jrid hu; aħna ma nindaħlulu f’xejn.

ONOR. IAN BORG:  L-insistenza tiegħi fil-bidu tad-diskussjoni kienet sabiex ma nkunux allarmanti.

THE CHAIR:  Naħseb li ma konniex allarmanti.

IS-SUR CHARLES DEGUARA:  Il-punt tagħna huwa li tant huwa diffiċli biex tirkupra overpayments li huwa fl-interess tad-Dipartiment li ma jkunx hemm overpayments.  

THE CHAIR:  Hemmhekk naqblu miegħek mija fil-mija.

IS-SUR CHARLES DEGUARA:  Għax imbagħad tkun trid a number of years biex tiġborhom lura.

THE CHAIR:  Li jista’ jsir huwa li jkollkom metodoloġija ta’ periodic reviews fejn kultant żmien jiġi vverifikat anke x’ħaqqu l-individwu.

IS-SUR GEORGE CREMONA:  ‘L hemm mexjin, Mr Chairman.  

THE CHAIR:  Sur Chetcuti, inti għamilt kumment li nkwetani ftit għax għedt li f’dan il-każ il-liġi tatek id-dritt tagħti l-arretrati kollha lil din il-persuna, imma jekk jiġi l-individwu u jgħidlek li nduna li qed tħallsu ħażin, u inti ssib li kellu raġun u kien sar żball, il-liġi tillimitak.  Fhimt sew li hekk hu?

IS-SUR RAYMOND CHETCUTI:  Le, mhux hekk. Jien kont qed nirriferi għal pereżempju każ fejn ikun hemm persuna li tiġi tapplika llum għall-għajnuna soċjali u tgħidli li ilha sentejn ma taħdem.

THE CHAIR:  Dik le.

IS-SUR RAYMOND CHETCUTI:  Jekk dak li jkun jipprovdi raġunijiet validi fejn jissostanzja għalfejn m’applikax u x’ġara, id-Direttur Ġenerali jkun jista’ jikkunsidra sa sentejn.  Nista’ ngħid li ma jkollniex minn dawn il-każi; normalment min ikun bl-għajnuna soċjali jiġi dakinhar u jippretendi li jieħu l-għada, mhux se joqgħod jistenna sena sakemm jieħu.

THE CHAIR:  Hawn aktar domandi?  Ma jidhirx li hawn għalhekk nirringrazzjakom u nifirħilkom għax-xogħol tagħkom.  Ngħaddu issa għall-Foundation for Social Welfare Services, Aġenzija Sedqa.

THE CHAIR:  Nistieden lill-uffiċjali nkarigati sabiex jersqu madwar il-Mejda.

Is-Sur Alfred Grixti, Kap Eżekuttiv tal-Fondazzjoni għas-Servizzi ta’ Ħarsien Soċjali, u s-Sur Jesmond Schembri, Direttur (Operations) Aġenzija Sedqa, ħadu posthom madwar il-Mejda.

THE CHAIR:  F’dan l-audit tqajjmu numru ta’ issues, kemm dawk relatati ma’ salarji kif ukoll oħrajn li huma aktar diretti.  

L-ewwel issue hija dwar il-kwestjoni tad-direct orders.  Jidher li kien hemm direct order fejn ma kienx ċar jekk il-proċedura mill-Ministeru għall-Finanzi (MFIN) kenitx ġiet segwita.  Kien hemm xi forma ta’ in principle approval, però d-direct order ma kenitx approved.

IS-SUR ALFRED GRIXTI:  Le, mhux eżatt.

THE CHAIR:  Iċċaralna ftit mela.

IS-SUR ALFRED GRIXTI:  Irrid ngħid li dwar din l-issue hawn file sħiħ u kienu anke saru xi mistoqsijiet parlamentari li konna weġibnihom.  Fl-2014 l-Aġenzija Sedqa u l-Aġenzija Appoġġ għalqu 20 sena ta’ operat u kellna talba mill-Kumitat tal-Ħaddiema sabiex nagħmlu xi ħaġa biex infakkru dan l-avveniment.  L-ewwel talba li kellna ovvjament kienet li jekk jista’ jkun nagħmluha bħala foundation.  Dan għaliex fl-2011 kien hemm l-għaxar anniversarju tal-Aġenzija Sapport, li taħdem fil-qasam tal-persuni b’diżabilità, u l-management u l-impjegati taż-żewġ aġenziji l-oħra kienu ħadu għalihom li ma kenux involuti fiha.  Aħna dejjem ngħidu li veru li hemm tliet aġenziji, imma aħna fondazzjoni waħda.  Ovvjament bdejna naħdmu l-kalkoli and at one point l-ammont li kieku kellna nistiednu lil kulħadd tela’ għal wieħed li kien projbittiv.  Meta bdejna niġbru l-quotes, sibna li l-unika sala disponibbli fid-data indikata li tista’ tieħu bejn 1,200 ruħ u 1,500 ruħ kienet  il-Bay Arena, u dawn qalulna li rridu nikkonfermaw fi żmien ġimgħa.  Bejn it-€8,500 għall-Bay Arena u l-catering, kienet se tiġi viċin l-€40,000.  Ovvjament meta mort iktar ‘il fuq, ir-risposta kienet li b’€40,000 nimpjegaw tnejn jew tliet social workers – li ovvjament jagħmel sens – u allura ġejna mitluba nirridimensjonawha.  Kontra qalbna kellna naqtgħu barra lill-Aġenzija Sapport, and we went for a smaller place u niżżilna l-inviti għal 1,200 persuna; l-impjegati kollha tal-Aġenzija Appoġġ u tal-Aġenzija Sedqa plus is-sieħeb jew s-sieħba tagħhom.  Effettivament konna ġibna quote oħra li at the end of the day it turned out li ġiet ferm iktar.  Fil-fatt f’interpellanza numru 14,327 li għamel l-Onor. Robert Cutajar, tajna breakdown sħiħ tal-ispejjeż relatati magħha, li telgħu għal total ta’ €26,625.30.  Jiġifieri waqt li teknikament ma ġibniex the definitive approval – imbagħad kien daħal iż-żmien – kellna l-approval in principle.  Pereżempju rajna li nitolbu l-quotes fl-istess ħin u għamilnihom electronically fl-istess ħin.  Imbagħad we used a negotiating procedure with somebody who gave us a better price.  The end result kien li filwaqt li the original estimate kien qrib l-€40,000, aħna ħriġna b’€26,000, jiġifieri jekk hija kwestjoni ta’ wżajniex sewwa jew le l-fundi pubbliċi, the bottom line huwa li ma berbaqniex flus il-poplu.  

THE CHAIR:  Dik napprezzaha, imma ovvjament l-Awditur Ġenerali fl-aħħar mill-aħħar ikun irid jara li l-proċedura ġiet segwita kollha skont il-procurement regulations li jeżistu.  Idealment iwasslu lill-Gvern jieħu l-orħos possibbli.

IS-SUR ALFRED GRIXTI:  Jekk irridu nfettqu, dik mhijiex procurement regulation għax jekk wieħed jaqra eżatt x’qalulna tad-Direct Orders Office...  U rrid ngħid li t-terminu “direct order” huwa misleading.  Inti, Mr Chairman, kont Ministru tal-Finanzi...

THE CHAIR:  Hija misleading ħafna, imma taf kemm kienu jgħajruni biha sadanittant?!  M’hemmx x’tagħmel!  Issa li nqalbet il-folja bdejtu tirrealizzaw li tfisser xi ħaġa differenti!  Imma nsomma, m’hemmx x’tagħmel!

IS-SUR ALFRED GRIXTI:  Mingħajr ma nkun polemikuż ngħid li ma morniex sibnihom mill-Yellow Pages!  

THE CHAIR:  Qatt ma naf li l-Gvern xtara mill-Yellow Pages.

IS-SUR ALFRED GRIXTI:  Dwar dan hemm kollox dokumentat. 

THE CHAIR:  Allura at this stage nistaqsi lill-Awditur Ġenerali x’kienet l-issue li ppreokkupatu.

IS-SINJ. VANESSA TONNA:  F’komunkazzjoni bejn il-Fondazzjoni u l-MFIN, l-issue taż-żmien li ssemmiet min-naħa tal-MFIN, kienet li qed jagħtu tip ta’ go ahead, u ħareġ l-approval in principle, biex il-Fondazzjoni toħroġ request for quotations for the provision of catering services, drinks, etc.  Però l-MFIN kienu ċari ħafna meta qalu li: 

“The Foundation for Social Worker Services are requested to revert to this Office for definite approval through the Permanent Secretary Ministry for the Family and Social Solidarity once the service providers for provision of catering services, drinks, sound and light costs, and the actual costs are known, prior to any committments being made.”. 

Aħna fuq dak il-komunikat wasalna għall-konklużjoni tagħna.

THE CHAIR:  Jiġifieri kien hemm instructions ċari.

IS-SUR ALFRED GRIXTI:  Meta aħna applikajna għall-permess, dan kollu kien diġà sar, jiġifieri ġbarna l-quotes...  Dik it-talba, at that point in time, strettament kienet dwar il-venue għax l-ewwel ma ridna nassiguraw, kif jaf kull min jorganizza attività ta’ dik il-portata, kien dak.  U bil-pjan oriġinali, venue waħda biss kien hemm available on the date.  Eventwalment, when we went back to the drawing board u kellna l-quotes ta’ xi erba’ jew ħames caterers, konna diġà għamilna l-proċess kollu li kienu qed jitolbuna nagħmlu tad-Direct Orders Office, u allura aħna ħassejna li we were in line with it.

THE CHAIR:  Clearly you needed to do another step għax l-instruction mill-MFIN kienet ċara; at the end of it you had to write back to MFIN u tgħidulu...

IS-SUR ALFRED GRIXTI:  Dik ammettejniha aħna.  

THE CHAIR:  L-Onor. Mario de Marco.

ONOR. MARIO DE MARCO:  Minn dan kollu, l-iktar li jikkonċernani lili huwa dak li jiġi wara, jiġifieri l-issue tal-“fabricated and amended documents following NAO queries”.  Din hija xi ħaġa totalment inaċċettabbli.  Fir-rapport qed jingħad li:

“During audit testing, various queries in respect of salaries arose; consequently, these were thus forwarded to Sedqa for clarification. On five such instances, NAO was provided with either a fabricated or amended document. In two such instances, documents forwarded following NAO query were different to the ones already in NAO’s possession.”
 
Jiġifieri dokument falz.  Bir-rispett kollu, l-iskuża tal-Aġenzija Sedqa hija inaċċettabbli meta qed tgħidu li:

“...this was an isolated and unfortunate one which was done with absolutely no malicious intent but only was meant to replace a requested document which went somehow missing.”. 

L-ewwel nett ma kienx każ iżolat għax kien hemm ħames okkażjonijiet fejn sar dan.  Jekk dokument ikun missing ma tiffalsifikax wieħed biex turih minfloku.

IS-SINJ. VANESSA TONNA:  Li nixtieq ngħid hu li at the stage tat-testing lill-Foundation infurmajnihom b’każ wieħed, għax għall-ewwel għedna li se jkun l-uniku każ.  Meta mbagħad bdew joħorġu instances oħrajn, ma qgħadniex għal kull wieħed mill-instances nerġgħu nirrivertjaw lura lilhom, imma ġbarnihom kollha f’daqqa u stennejna l-kummenti tal-management.  

THE CHAIR:   Is-Sur Grixti.

IS-SUR ALFRED GRIXTI:  L-ewwel nett aħna assolutament ma naċċettawx il-kelma “fabricated” għax nafu li din tiġi interpretata kif għadu kif qal l-Onor. de Marco.  Jien nista’ infarfar u ngħid li sirt Chief Executive Officer (CEO) fl-1 ta’ April 2014, it is something down the line at Sedqa u nitfagħha fuq sieħbi, imma m’iniex se nagħmel hekk.  Warajja tistgħu taraw 13-il archlever file li fihom l-attendance sheets kollha.  Li kieku ma kellniex l-attendenza kif qed jgħidu l-NAO, kieku dak l-individwu ma kienx jitħallas il-paga.  

ONOR. MARIO DE MARCO:  Imma mhux dak huwa l-punt.  Il-punt hu jekk kienx hemm dokumenti li ġew fabbrikati.

IS-SUR ALFRED GRIXTI:  Li ġara kien, kif se jispjega d-Direttur, li ntilfu xi dokumenti, jiġifieri minn dawk il-files kollha ntilfu ħames karti.  

THE CHAIR:  Ħalli nisimgħu ftit lid-Direttur, imbagħad nisimgħu lill-NAO biex nifhmu eżattament x’inhu l-każ.  

IS-SUR ALFRED GRIXTI:  Niġu ngħidu li ffalsifikajna!

THE CHAIR:  Insejjaħ lid-Direttur.

IS-SUR JESMOND SCHEMBRI (Operations Director, Aġenzija Sedqa):  Ħalli nitkellmu ftit fuq dawn il-ħames instances li qed jitkellmu dwarhom l-NAO.  Kif qalet tajjeb ħafna s-Sinj. Tonna, aħna bħala Aġenzija Sedqa sirna nafu biss b’każ wieħed qabel ma waslet il-management letter, u hemm ir-reazzjoni tiegħi għalih imniżżla hawnhekk.
THE CHAIR:  Jiġifieri meta ktibt ir-reazzjoni tiegħek kont taf biss b’każ wieħed.

IS-SUR JESMOND SCHEMBRI:  Iva, għalhekk hemm il-kelma “isolated”.  

IS-SINJ. VANESSA TONNA:  Nikkonferma, kif diġà għedt.

IS-SUR JESMOND SCHEMBRI:  Ħalli nkun daqsxejn ċar dwar x’ġara u ma ġarax.  Aħna bħala Aġenzija Sedqa għandna żewġ dokumenti importanti li fuqhom jitħallsu l-pagi u l-overtime.  L-ewwel dokument huwa l-attendance sheet li fuqha jitniżżel meta jkun ħadem l-individwu – f’dan il-każ qed nitkellmu fuq care worker – fejn allura hemm day, night, rest, off, u jinkiteb ukoll l-overtime.  Jiġifieri fuqha, persuna tikteb il-ħinijiet li ħadmet fid-day, night, rest, off u anke meta tidħol minflok ħaddieħor fil-ġurnata rest jew off tagħha.  Il-ħinijiet tal-overtime jitniżżlu f’dik li ngħidulha claim sheet.  F’dan il-każ partikolari ta’ din il-persuna li ġara kien li ma nstabitx l-attendance sheet, imma nstabet il-claim sheet.  Kieku ġara bil-kontra kont ngħid li l-persuna setgħet m’għamlitx il-claim sheet – minn dawn iż-żewġ dokumenti, l-iktar wieħed importanti hija l-attendance sheet għax mingħajrha l-persuna ma titħallasx – imma f’dan il-każ partikolari li kien hemm nieqsa kienet l-attendance sheet.  Li ġara kien li l-persuni li kienu qegħdin jaħdmu fil-qrib mal-NAO qaluli li ma jistax ikun li l-attendance sheet ma kenitx hemm u kien hemm biss il-claim sheet and I was morally convinced li hekk kien għax kieku ma kienx hemm l-attendance sheet, il-persuna ma kenitx titħallas.  Peress li jiena kont morally convinced li l-attendance sheet kienet hemm, għedtilhom biex jagħmlu kopja.  In-nuqqas tiegħi kien – u se nitkellem bħala Direttur – li ma mortx fuq in-nies tal-NAO u għedtilhom li dik kienet kopja tal-attendance sheet.  Fil-fatt jidher li kienet kopja għax min kitibha, bi żball, kiteb 2015 minflok 2014 meta dan kien każ li ġara f’Awwissu 2014.  

IS-SINJ. VANESSA TONNA:  F’dan il-każ mhi kopja xejn għax jekk hi kopja se tirrifletti l-iżball fis-sena, meta fil-fatt ma rriflettietx dan.  Rigward il-claim sheet, aħna ressaqna request waqt it-testing...
THE CHAIR:   Meta qed tgħid “kopja” mhux photocopy.

IS-SUR JESMOND SCHEMBRI: Le, ma kenitx photocopy, kienet replacement tal-attendance sheet li kienet nieqsa. 

THE CHAIR:  Jiġifieri tlabt lill-uffiċjal jerġa’ jimliha?  X’għamilt? 

IS-SUR JESMOND SCHEMBRI:  Iva, meta jien kont konvint mill-fatti, għedt lill-uffiċjal...  Nerġa’ ngħid illi kieku kienet claim sheet li kien hemm nieqsa kont ngħid li jista’ jkun li qabżitilhom, imma attendance sheet ma tistax ma tkunx hemm għax ma tistax ma timlihiex.  Għalhekk jien għedt lill-uffiċjal biex jerġa’ jagħmel oħra.  

THE CHAIR:  Is-Sinj. Tonna.

IS-SINJ. VANESSA TONNA:  Meta ġiet f’idejna l-claim sheet ta’ din il-persuna partikolari u ċċekkjajna l-overtime sibna li l-claim kienet għas-6 ta’ Lulju 2014, mentri meta morna fuq l-attendance sheet, is-6 ta’ Lulju 2014 ma kenitx iffirmata mill-uffiċjal.  Allura aħna staqsejna kif seta’ dan għamel claim meta fuq l-attendance sheet ma kienx hemm il-firma tiegħu.  Staqsejna wkoll jekk minflok Lulju forsi setgħetx kienet Awwissu peress li fis-6 ta’ Awwissu kien iffirma.  

IS-SUR JESMOND SCHEMBRI:  Li ġara hu li fil-claim sheet ta’ Awwissu kiteb 06/07.

THE CHAIR:  Sur Schembri, ħalliha tispiċċa tispjega.

IS-SINJ. VANESSA TONNA:  Meta ressaqna din il-query ingħatatilna attendance sheet fejn kien hemm miktub 6 ta’ Lulju, 2015 fil-kolonna kollha, bil-ħinijiet, bil-firma u bil-firma tal-unit leader.  Jekk hi kopja, jew kellhom joħorġu t-tnejn 2015, jew inkella t-tnejn 2014.   

IS-SUR JESMOND SCHEMBRI:  Kienet replacement ta’ dik l-attendance sheet li kien hemm missing.  

THE CHAIR:  Qed nifhmu li l-attendance sheet oriġinali ma nstabitx.  

IS-SUR JESMOND SCHEMBRI:  Ma nstabitx kopja tal-attendance sheet biex tingħata lill-Awditur. 

IS-SINJ. VANESSA TONNA:  Għax l-attendance sheet oriġinali kienet għandna imma ma kenitx iffirmata.  

IS-SUR ALFRED GRIXTI:  Allura qed ngħidu li dan kien entrapment jekk kienet għandek!  

IS-SINJ. VANESSA TONNA:  Mhux intom stess tajtuhielna!

IS-SUR CHARLES DEGUARA:  Mr Chairman, jien irrid niddefendi lin-nies tiegħi, għalkemm m’għandhomx bżonn min jiddefendihom għax jaħdmu b’mod professjonali ħafna.  X’qed ngħidu hawnhekk?  Li din ivvintajniha aħna  biex inġibu lil xi ħadd fl-inkwiet?   U ejja!    

ONOR. IAN BORG:  Kif irrimarka l-Onor. de Marco, każ wieħed jew 100 każ, xorta hija akkuża serja.  Fiċ-ċirkostanzi ma ħassejtux li dan jimmerita investigazzjoni mill-Pulizija?

IS-SUR ALFRED GRIXTI:  Fil-fatt kont se ngħid li fuq każ fejn hemm dubju jekk firma hijiex oriġinali għax l-individwu konċernat jibdel il-firem progressivament, għamilna rapport lill-Pulizija u l-Pulizija għadhom qed jinvestigaw.  Jiġifieri s-Sur Schembri mar id-Depot u għandu l-kopja tal-istqarrija tiegħu, u għand is-Sur Cini ġiet l-Ispettur konċernata u elevat id-dokumenti relatati.  Jiġifieri aħna m’aħniex qed nieħduha lightly, però rridu ngħidu  kollox.  Aħna qegħdin hawnhekk biex naraw jekk aħniex qed nagħtu...

ONOR. IAN BORG:  Jiġifieri d-Direttur ħass li kellu jikteb jew jinforma lill-Pulizija.

IS-SUR ALFRED GRIXTI:   Le, jiena mexxejt.  

ONOR. MARIO DE MARCO:  Mexxejt f’liema sens?

IS-SUR ALFRED GRIXTI:  Għamilna rapport lill-Pulizija. 

ONOR. MARIO DE MARCO:  U inkjesta interna għamiltu?

IS-SUR ALFRED GRIXTI:  Le m’għamiltx inkjesta interna fis-sens li kellna dawn il-fatti quddiemna...  Nerġa’ ngħid li hemm 13-il archlever file, wieħed għal kull payroll u la hija sistema manwali hija suġġetta għall-iżball.  M’iniex se ngħid jien nemminx kienx żball ġenwin jew le, però ejjew naraw x’qed jgħidulna l-NAO għax the crux of the matter, bir-rispett kollu....  

ONOR. MARIO DE MARCO:  Però l-issue mhijiex jekk hemmx żball fil-workings jew le, imma hija d-dokument.

THE CHAIR:  Forsi se naslu għalih.  

IS-SUR ALFRED GRIXTI: L-NAO qegħdin jgħidulna biex immorru for an automated revenue verification system.  

THE CHAIR:  Dik issa nidħlu fiha aktar tard.   The critical issue that is at stake is that there was a document which the Auditor is claiming was fabricated.  This is a very serious claim li aħna, bħala PAC ma nistgħux neħduha lightly. 

IS-SUR ALFRED GRIXTI:  Lanqas aħna m’aħna qed neħduha lightly.  

THE CHAIR:  Li rridu nifhmu hu għalfejn ġiet fabricated.   Jien ma nħobbx inbiddel l-interpretazzjoni tal-kelma tar-Rapport tal-Awditur; nirrispetta li l-għażla tal-kelma hija waħda maħsuba mhux sempliċement ġiet mitfugħa bl-addoċċ.  L-Awditur ħass li din kienet fabbrikata għax hu diġà kellu attendance sheet imma ma kenitx iffirmata.  

IS-SINJ. VANESSA TONNA:  Ma kenitx iffirmata fid-data li saret il-claim għall-overtime payment.

THE CHAIR: Meta lilkom qalulkom li m’għandhomx id-dokument iffirmat, minflok bgħattu d-dokument u għedtu li mhux iffirmat però li ma kellkomx dubju li l-persuna ħadmithom, xi ħadd iddeċieda li jagħmel dokument ieħor u jiffirmah.  Ovvjament l-NAO indunaw li d-dokument kien ħażin għax id-dati kienu żbaljati.  Qed nifhem tajjeb li dak hu li effettivament ġara?  Kif tirrispondu għal dan?

ONOR. IAN BORG:   U anke min ħa ħsieb din il-bravura.  Min daħal responsabbli li xi ħadd jiffabbrika dokument wara li nstab li ma kienx hemm firma fuq id-dokument?  Dawn mhumiex akkużi... 

IS-SUR CHARLES DEGUARA:  Jien qed niskanta kif qed tiżviluppa din id-diskussjoni u se ngħid għaliex.  Aħna ħdimna tajjeb flimkien waqt l-audit u kien hemm koperazzjoni sħiħa.  Meta aħna bgħatna l-management letter biex jagħtuna l-kummenti tagħhom u semmejna dan il-każ, ma kienx hemm ċaħda min-naħa tagħhom li dan mhux veru kien fabbrikat.

IS-SUR ALFRED GRIXTI:  Aħna ma ċħadniex, tajna l-kuntest kollu.

IS-SUR CHARLES DEGUARA:  Jiġifieri fabbrikat, jew mhux fabbrikat?

IS-SUR ALFRED GRIXTI:  Le, tagħmillix hekk!  

IS-SUR CHARLES DEGUARA:  Qed nistaqsik b’mod onest.

IS-SUR ALFRED GRIXTI:  Anke jien b’mod onest qed inwieġeb.  Aħna tajna l-kuntest kollu kif għadu kif spjega d-Direttur.  Sur Deguara, inti wżajt kelma iebsa u jien użajt kelma iebsa wkoll, għax fl-opinjoni tiegħi, li kellu jsir min-naħa tal-NAO kien li jitolbuna nagħmlu statement dwar jekk inħossux li dan kien żball ġenwin, jew traskuraġni, jew whatever.   Dawn iż-żewġ skrivani somewhere down the line, irriplejsjaw id-dokument għax ma sabuhx fil-file, jiġifieri x’imkien xi ħadd qalilna biex inġibu dak id-dokument għax ma sabuhx.

IS-SUR CHARLES DEGUARA:  Niċħad mija fil-mija.  Aħna ma naħdmux hekk.  Nerġa’ ngħid li n-nies tagħna m’għandhomx bżonn min jaqbeż għalihom, però bħalma int qed tagħmel sew taqbeż għan-nies tiegħek, jien għandi dover naqbeż għan-nies tagħna wkoll.  

IS-SUR ALFRED GRIXTI:  Sur Deguara, taf fuqhiex qed nitkellmu?  Intom  bgħattulna management letter...

IS-SUR CHARLES DEGUARA:  U intom ma kkummentajtux negattivament fuqha. 

IS-SUR ALFRED GRIXTI:  Le, intom bgħattulna management letter...

IS-SUR CHARLES DEGUARA:  U fil-feedback tagħkom dwar x’għamiltu fuq dan il-każ ammettejtu li ħadtu passi dixxiplinarji.

IS-SUR ALFRED GRIXTI:  Iva, qed ngħidlek jien stess li mexxejt bil-Pulizija.  Jien li qed nikkontesta hu li jiġi imputat li kien hemm intenzjoni ħażina a priori għax jien għandi fiduċja fil-management tiegħi.  

IS-SUR CHARLES DEGUARA:  U jien għandi f’tiegħi.

IS-SUR ALFRED GRIXTI:  Intom bgħattulna management letter li ma nafx kemm-il paġna kien fiha u aħna weġibniha fil-ħin, minkejja li tajtuna deadline qasir ta’ xi 15-il ġurnata.  Issa dan apparti ż-żmien kollu li ħadtu biex tagħmlu l-audit tagħkom.  

THE CHAIR:  Kollox sew, imma dik qiegħda fil-proċedura normali.  Huma wkoll għandhom deadline biex joħorġu r-rapport.  Imma ejja ma nintilfux fuq hekk.

IS-SUR ALFRED GRIXTI:   But they spent six months there.  At the end of the day, anke b’dan l-inċident sfortunat u ta’ ċerta importanza, aħna qbadna kelma b’kelma fejn qalulna li kien hemm żbalji u b’kollox sibna li jammontaw għal €740.

THE CHAIR:  Kollox sew, but that is not really the issue.   Meta niġu għall-PAC u r-Rapport tal-Awditur, hija ta’ concern inġenerali li tinqala’ sitwazzjoni fejn ma nstabx dokument u s-soluzzjoni tkun li nagħmlu ieħor.  Dik hija concern.  Għalija kien ikun aħjar li kieku għedtu li ma kellkomx id-dokument, u fir-rapport jidħol li dan id-dokument ma nstabx.  Kien ikun aħjar li jsir hekk milli jsir dokument ieħor għax inti ma tistax tirriproduċi xi ħaġa li saret sena jew sentejn ilu.  Jien nista’ nifhem is-severezza li biha ħares l-Awditur lejn din il-forma mentis li jerġa’ jiġi kkreat id-dokument.  M’iniex qed nimplika li dan bilfors sar b’intenzjoni ħażina – dwar dak intom għedtu li tlabtu lill-Pulizija biex jidħlu fil-każ u nħalluha f’idejhom – però bħala PAC, l-appell tiegħi lejn il-management  hu li jekk ma jinstabx dokument, jiġi ddikjarat li ma nstabx u mhux nippruvaw nirrikreaw dokument, għax malli tmur f’dik it-triq, l-implikazzjoni fuqna, li qegħdin insegwuh, hu li nissuspettaw li hemm xi ħaġa ħażina għax inkella ma kienx hemm għalfejn jerġa’ jinħoloq id-dokument.

ONOR. IAN BORG:  Mr Chairman, naqbel miegħek perfettament u nifhem li l-mistoqsija tiegħi għall-kumment mid-Direttur ma ġietx imwieġba, imma ovvjament il-Pulizija se jinsistu li jkun hemm tweġiba għal din il-mistoqsija.  

THE CHAIR: Il-Pulizija ntalbu jivverifikawha u qed jinvestigaw.

ONOR. IAN BORG:  Naħseb li l-gwida taċ-Chairman f’ċirkostanzi bħal dawn huwa importanti li tkun osservata mill-amministrazzjoni pubblika kollha, f’kull dipartiment u f’kull entità.

IS-SINJ. VANESSA TONNA:  Li nixtieq nistaqsi, għax ma kienx ċar mill-kummenti li għaddew lill-OPPS, jekk hux fuq każ wieħed partikolari li nformajnikom bih aħna at the auditing stage, jew jekk hux fuq il-każijiet kollha, għax hemm instances oħrajn.  

IS-SUR ALFRED GRIXTI:  M’iniex qed nifhmek.  Qed tistaqsini fuq liema każ mexxejna bil-Pulizija?

IS-SINJ. VANESSA TONNA:  Eżattament.  

IS-SUR ALFRED GRIXTI:  Fuq il-firma ta’ ċertu Thomas Galea.  

IS-SINJ. VANESSA TONNA:  Dak ma ġiex solved bl-affidavit?

IS-SUR ALFRED GRIXTI:  Iva, imma hemmhekk hemm ċerti dubji u fuq hemmhekk qed immexxi.  Il-firma li kienet nieqsa kienet tiegħu.  

IS-SINJ. VANESSA TONNA:  Dak kien instance wieħed, imma kien hemm instances oħrajn.

THE CHAIR:  Huwa l-persuna li ffirma d-dokumenti kollha?  Qed nifhem sew jien?

IS-SINJ. VANESSA TONNA:  Le, mhijiex l-istess persuna.  Kien hemm każijiet oħrajn fejn ingħatatilna overtime claim sheet, aħna nistaqsu f’liema pay tħallas  biex naraw li l-hours, times ir-rate tiegħu ikunu tajbin, il-claim sheet ma tkunx iffirmata mill-unit leader, u għal dik il-mistoqsija tagħna ingħatatilna claim sheet bil-firma.  F’dan il-każ anke n-number of hours inbidel; minn 11.25 sigħat inbidel għal 12-il siegħa.  

IS-SUR ALFRED GRIXTI: Se jispjega d-Direttur.  

IS-SUR JESMOND SCHEMBRI:  L-ewwel nett, nixtieq ngħid li filwaqt li kelli konjizzjoni dwar il-każ l-ieħor, dan il-każ sirt naf bih...  Kif tafu, iż-żewġ persuni li hemm fil-Payroll Section kienu jaħdmu direttament mal-Awditur, u jien veru kont sorpriż b’dan il-każ.

IS-SINJ. VANESSA TONNA:  Jiena stess tajt instructions lin-nies biex ma noqogħdux ngħidulkom bil-każijiet wieħed wieħed, imma niġbru l-każijiet kollha, imbagħad inniżżluhom at management letter stage.

IS-SUR ALFRED GRIXTI:  U weġibnikom fir-reply għall-management letter.  

IS-SUR JESMOND SCHEMBRI:  Li xtaqt ngħid fuq dan il-każ partikolari hu li I wasn’t aware li dawn ingħataw karti doppji.   Li jista’ jkun ġara fil-każ fejn kien hemm 12-il siegħa imbagħad saru 11.25 sigħat kien li in the meantime inbidlet il-policy u fejn qabel kienu jikklejmjaw il-break mal-overtime, jien kont għedtilhom li dan ma setax jibqa’ jsir.  Allura probabbilment, li għamlu in the meantime kien li t-12-il siegħa għamluhom 11.25 sigħat.

IS-SINJ. VANESSA TONNA: Li ġara kien bil-kontra, fis-sens li s-sigħat żdiedu mhux naqsu.

IS-SUR JESMOND SCHEMBRI:   I wasn’t aware of the issue.

THE CHAIR:  Xi grad huma dawn iż-żewġ uffiċjali li jaħdmu fis-section tas-salarji?

IS-SUR JESMOND SCHEMBRI:  Waħda hija executive officer u l-oħra hija customer care clerk.   

THE CHAIR:   Jien nifhem li ma kontx taf biha u sirt taf biha wara, però the main concern tal-Awditur hija – u jien nifhmu mija fil-mija – li s-soluzzjoni tal-uffiċjali responsabbli li magħhom kienet qed issir il-komunikazzjoni kienet li għall-query li għamel l-Awditur, minflok jgħidulu li ħadu żball, ibiddlu d-dokument biex jgħidu li ma ħadux żball.  That is completely unacceptable.  Jista’ jkun għamluha sempliċement għax bdew iħossuhom imbarazzati li għamlu żball, jew jista’ jkun li għamluha għax bdew jibżgħu li se jinqabdu li mhumiex qed jagħmlu l-affarijiet tajbin.   Jiena ma nafx x’naqbad nikkonkludi hawnhekk, imma nista’ nifhem il-pożizzjoni li qed jieħu l-Awditur Ġenerali.  

IS-SUR ALFRED GRIXTI:   Anke jien qed nifhmu.  

THE CHAIR:  Jiena nifhem li għandhom 13,000 file, imma l-entitajiet kollha tal-Gvern għandhom ħafna files.

IS-SUR ALFRED GRIXTI:  Jien irrid ngħid on record – u ma niddejjaqx ngħidha – li meta inti tintalab mill-Gvern tal-ġurnata biex tmexxi entità ma jsirx due diligence.  

THE CHAIR:  Aħna m’aħniex ninkriminaw la lilek u lanqas lil ħadd, però r-rapport huwa rapport u s-serjetà tal-claim fuq ir-rapport ma nistgħux ninjorawha.

IS-SUR ALFRED GRIXTI:  Jien m’iniex qed ngħidlek biex tinjoraha, però ejjew naraw il-kwadru kollu.  Jiena kelli l-konfort li l-aħħar li sar audit ta’ entità taħt l-FSWS kien fl-2000 u fl-2011 fejn ġiet awditjata l-Aġenzija Support, action was taken, u għandna hawnhekk l-audit reports kollha, li ma jiġux tabled għax mhumiex imwaqqfa b’liġi, però jiġu mibgħuta lill-Uffiċċju tal-Prim Ministru (UPM) u ppubblikati fil-Gazzetta tal-Gvern.  Bħala Kap Eżekuttiv ġdid f’dik is-sena partikolari, dawk l-audit reports tawni konfort għax they were clean audit reports u r-rapport jgħid li “it does not materially  change the performance of the entities”.

THE CHAIR:  Imma this is a compliance audit.  

IS-SUR ALFRED GRIXTI:  We complied with all the recommendations li hemm fir-rapport.  Irrid ngħid li aħna aktar konna grilled mill-Internal Investigations and Audit Directorate (IAID) u mill-UPM milli konna grilled mill-Awditur, però I have made the same claim all along, u ċioè li d-Direttur irid iwieġeb għalfejn dawk in-nies għamlu dak li ġie rrapportat.  Jien m’iniex qed ngħid li huwa aċċettabbli, imma qed nipprova nqiegħdu f’kuntest, u l-kuntest hu li at the end of the day – and we are here to make optimum use of public funds – the mistakes amount to €740 out of a budget of €3 million.  Jiġifieri meta tagħmel pie chart, din lanqas biss tkun tidher fuqha.

THE CHAIR:  F’dan it-tip ta’ audit ma nistgħux nagħmlu dik il-konklużjoni għax jekk segwejt l-argument li kellna fil-bidu tal-laqgħa taf li dan mhuwiex a statistical random sample li nistgħu nestrapolaw u ngħidu “iva” jew “le”; jista’ jkun hemm iktar, jista’ jkun hemm inqas, jista’ jkun li dan hu l-uniku wieħed, u jista’ jkun li jekk induru dawn kollha nsibu li kollha huma bla firma.  Ma nafux għax ma qabduhomx kollha u ma kienx l-iskop tal-eżerċizzju li jaqbduhom kollha.  Jiġifieri sfortunatament dak l-argument la nistgħu nużawh aħna fl-attakk u lanqas inti fid-difiża għax ma jreġix.  
IS-SUR ALFRED GRIXTI:  Mela waqqgħuh u ma jużah ħadd!

THE CHAIR:  Hekk hu.  Il-preokkupazzjoni tiegħi fuq dan ir-rapport hu li jekk taqra r-rapport fih innifsu, b’mod partikolari fix-shortcomings li hemm fil-general use tal-karozzi, il-logbooks kif qed jinżammu, eċċ., u anke jekk tħares lejn ix-shortcomings li hemm fit-time sheets, l-attendance sheets, eċċ., the word that can be used to describe the general control environment is “lax”.

IS-SUR ALFRED GRIXTI:  Mr Chairman, fuq il-kwestjoni tal-karozzi jien ma qgħadtx nistenna lill-Awditur Ġenerali jiġi.  Kif jista’ jikkonferma l-Financial Controller, dik kienet waħda mill-affarijiet...  Malli jiena rajt l-ammont ta’ karozzi li hemm fil-Fondazzjoni – hemm 35 għax jien għandi tliet aġenziji u l-karozzi jintużaw il-ħin kollu – staqsejt jekk hux qed jinżammu log books u kien hemm xi ħadd li qalli li kienu waqfu jużawhom.  Jien mal-ewwel tajt instructions at management level biex dawn jintużaw u by September 2014 – jiġifieri kont se nagħlaq sitt xhur fil-kariga – il-logbooks reġgħu bdew jimtlew.  Lili tawni spjegazzjoni għalfejn ma kenux qed jintużaw u tajniha lill-NAO fir-response għall-management letter.  Fin-natura tax-xogħol tagħna, jekk inti għandek klijent f’Ħal Farruġ qed jieħu overdose se tiġri bih lejn l-isptar u mhux se toqgħod timla’ l-logbook.  Jiġifieri l-post għandu ċerti restrizzjonijiet.   Il-karozzi tal-Aġenzija Sedqa wara l-working hours jittieħdu mill-Aġenzija Appoġġ għax isiru ma nafx kemm-il supervised access visit.   Aħna jkollna bżonn immorru għat-tfal biex inġibuhomlhom hemmhekk ħalli l-missirijiet ikunu jistgħu jarawhom, u l-karozzi li għandha l-Aġenzija Appoġġ mhumiex biżżejjed u allura nieħdu l-karozzi tal-Aġenzija Sedqa.  Però xorta qegħdin ninsistu li l-karozzi kollha...  Fis-sajf li għadda ntroduċejt booking system ħalli dak li jkun mhux jgħidlek li għandu bżonn karozza malajr imma jippjana minn qabel.  Għamilniha b’tali mod li qisek qed tibgħat calendar invite lill-uffiċjal inkarigat u ħadtha taħt l-uffiċċju tiegħi biex żgur inkun ċert li mhux qed isir tbagħbis jew li mhux qed jiġu osservati r-regoli.  Kulmin ikollu bżonn karozza jibbukkja, jibgħat il-calendar invite u l-uffiċjali tal-uffiċċju tiegħi jieħdu ħsieb jallokaw il-karozzi.  Jekk irridu nitkellmu fuq is-soluzzjonijiet...

THE CHAIR:  Jien nifhem li jkun hemm sitwazzjonijiet partikolari, għalhekk huwa tajjeb li bħala management taħsbu għal kontroll addizzjonali li jkun hemm li jista’ jikkumpensa għal dak li ma tistax tagħmel proċeduralment minħabba kif inhuma r-regoli.  Pereżempju, tagħmlu xi forma ta’ analiżi tal-konsum tal-fuel biex taraw li dan mhux qed ikun għoli ż-żejjed li allura jista’ jindika li l-vettura mhux biss qed tintuża matul il-ġimgħa, imma qed tintuża fil-weekend ukoll?  Probabbilment tista’ tgħidli li dawn anke s-Sibt u l-Ħadd ikollhom bżonn jiġru bil-karozza.  Jien ma nifhimx fix-xogħol tagħkom imma qed nistaqsi sabiex nipprova nifhem x’kontrolli addizzjonali qed tippruvaw tagħmlu.  

IS-SUR JESMOND SCHEMBRI:  Il-konsum tal-fuel huwa rregolat mill-Fleet Management System tal-MFIN, jiġifieri l-karozzi kollha tal-aġenzija kif ukoll dawk il-karozzi tal-persuni li huma ntitolati għal karozza, qegħdin kollha mdaħħla f’din is-sistema.  Fil-fatt, jekk m’iniex sejjer żball, ġie audited il-fuel u safejn naf jien ma kienx hemm problemi rigward l-użu tiegħu.  Kumment li sar kien għax ma niżlux il-fuel fil-logbook. Il-fuel ma jitniżżilx fil-logbook minħabba li huwa ggvernat mill-Fleet Management System, jiġifieri din kienet ir-raġuni.  

IS-SINJ. VANESSA TONNA:  Ir-regoli tal-Public Service Management Code (PSMC) fir-rigward tal-general use vehicles għadhom in vigore.  Aħna nfurmati li għaddej eżerċizzju mill-MFIN fejn qed jaraw il-provisions tal-PSMC fir-rigward tal-vehicles biex jaraw jekk hemmx xi overlap mal-kontrolli tal-Fleet Management System però sakemm ir-regoli tal-PSMC ma jinbidlux, tridu tibqgħu ssegwuhom.  

THE CHAIR:  Din il-kwestjoni diġà qamet meta kellna entitajiet oħrajn hawnhekk u r-raġuni li taw kienet din tal-Fleet Management System.  Jien din nifhimha, però l-Awditur Ġenerali ma jistax ibiddel ir-regoli tas-Servizz Pubbliku.  Jekk ir-regoli tas-Servizz Pubbliku jgħidu li trid tinżamm il-Fleet Management System u l-logbook – u  l-logbook huwa definit kif jinżamm – l-Awditur se jirrapporta jekk ir-regolamenti ġewx osservati.  Huwa l-Gvern li jiddeċiedi jekk iridx ibiddel ir-regoli.  

IS-SUR ALFRED GRIXTI:  Sur President, bir-rispett kollu lejkom bħala rappreżentanti tal-poplu li qegħdin hawn biex tiddefendu flus il-poplu u lejn l-Awditur, iridu jkunu konsistenti, għax fl-istess rapport, minkejja li l-PSMC kollu ma nbidilx qalulna biex nintroduċu sistemi awtomizzati u għax f’dan il-każ qed ngħidulhom li hemm xi ħaġa li hija ferm iktar preċiża mill-mod manwali, qed jgħidulna le għax il-PSMC ma nbidilx.  Jien inkun nixtieq ftit konsistenza fil-kritika li ssirilna!  

THE CHAIR:  Ħalli niddefendi ftit jiena lill-Awditur, mhux għax għandu bżonn imma biex inkun ġust miegħu.  Dwar il-karozzi hemm proċedura stabbilita li trid tinżamm; il-logbook irid jimtela.  Nerġa’ ngħid li hija dibattibbli, però qabel mal-PPS jiddeċiedi mod ieħor, dawk huma r-regoli and we have to play ball.  Aħna, bħala Kumitat, ix-xogħol tagħna huwa li naraw li intom qed tosservawhom u l-Awditur jirrapporta jekk osservajtuhomx jew le.  L-Awditur m’għandux l-awtorità li jagħmel eċċezzjoni, l-unika ħaġa li jista’ jgħidlek hija biex tmur tikkonvinċi lil ta’ fuqek biex ibiddel ir-regoli.  

IS-SUR ALFRED GRIXTI:  Bir-rispett kollu, jien m’iniex qed ngħidlu biex jagħmel hekk.  

THE CHAIR:  Agħtini ftit ċans nitkellem.  L-argument l-ieħor dwar it-timesheets system huwa li din hija manwali, instabet li mhijiex faċli u mhijiex qed tiġi osservata u r-rakkmandazzjoni tal-NAO hija li għandkom tmorru għal xi hija elettronika.  Il-PSMC ma jobbligax li trid tkun elettronika imma jaċċetta li tkun manwali.  Naf li din hija big issue mal-unions u m’iniex se nipprova nidħol fiha, imma filwaqt li huwa fatt li jippermettilek li din tkun manwali, fir-rakkmandazzjoni tagħhom l-NAO – u tajjeb li nieħdu lill-Awditur in good spirit għax ħafna drabi r-rakkmandazzjoni tiegħu tkun sabiex intejbu l-operat, jiġifieri m’għandniex neħduhom qishom qegħdin hemmhekk biex jagħmlulna l-ħsara fil-kritika li jagħmlu – jgħidu li fil-kuntest ta’ kif jopera s-settur tagħkom u kif topera l-aġenzija, ikun aħjar u jsaħħaħ il-kontrolli jekk ikun hemm xi forma elettronika li tirrekkordja  l-attendenza.  Issa jekk tkunx a palm reading system, jew a card system, tridu taraw intom x’inhu l-iktar prattiku għan-numru ta’ nies li għandkom, il-cost involut, eċċ.  Jien napprezza li din tista’ tkun an issue, imma min-naħa l-oħra, jekk l-Awditur qed jara li l-manual system is unfortunately failing ma nagħtihx tort li jgħidlek to look for something better.  U naħseb dak li pprova jgħid l-Awditur f’dan ir-rapport.  

IS-SUR CHARLES DEGUARA:  Aħna stess nużawha din is-sistema u mhijiex daqshekk expensive.  

THE CHAIR:  U m’għandkomx xi ammont kbir ta’ impjegati. Kemm qegħdin intom?  

IS-SUR CHARLES DEGUARA:  50 impjegat qegħdin u nassigurak li taħdem, Sur Grixti.  

IS-SUR ALFRED GRIXTI:  Sur Deguara, bir-rispett kollu…  

THE CHAIR:  Sur Grixti, ipprova ħudha in good spirit.  Ma jridx jeħodha in good spirit!

IS-SUR ALFRED GRIXTI:  Għax dik il-kelma lili weġġgħatni.  Li tgħid li jien u l-management qegħdin niffalsifikaw…

THE CHAIR:  Imma dik ma kenitx fuq tat-timesheet system.  Dik kienet fuq dokument partikolari.  

IS-SUR ALFRED GRIXTI:  Mhux fuq it-timesheets qed nitkellmu?  

THE CHAIR:  Qed nitkellmu fuq ir-recording system tal-attendenza.  

IS-SUR ALFRED GRIXTI:  Sur Deguara, dan l-eżerċizzju kien diġà sar qabel mill-FSWS.  Jien ngħid li jekk hawn xi ħadd li jista’ jsibilna xi ħaġa li hija smart, aħna lesti li we go for it, però s’issa, li hawn fis-suq they are not smart systems.  Għal uffiċċju bħal tagħkom jagħmel sens għax intom taħdmu regular hours, imma aħna, apparti x-shifts li għandna fl-Aġenzija Sedqa fejn għandna l-kura residenzjali... 
THE CHAIR:  A time recording system taħdem għax-shifts.  

IS-SUR ALFRED GRIXTI:  L-Aġenzija Sedqa għandha professjonisti mediċi, professjonisti mill-qasam tal-psikoloġija u tas-social work, carers u nurses.  Ħalli nibda bl-ewwel problema li alludejt għaliha inti, Mr Chairman.  Kulħadd jaf li f’pajjiżna għandna professjonisti “privileġġati”, li huma t-tobba. Dawn ma jiffirmaw imkien, lanqas l-Isptar Mater Dei; mhux il-palm reading biss ma jagħmlux imma lanqas jiffirmaw.  Allura jien kif nista’ nintroduċi din is-sistema fid-Detox Centre li hemm ħdejn l-Isptar San Luqa meta t-tobba mhux se jużaw il-palm reader, imbagħad ikun hemm il-unions tan-nurses u tas-social workers li jgħidulhom biex ma jużawhiex lanqas?  Jekk qegħdin nitkellmu fuq value for money irridu neħduha inkonsiderazzjoni din, apparti mill-ħin li ddum tinnegozja ftehim kollettivi eċċ.  Barra minn hekk, ma nistax nagħmilha fl-Aġenzija Sedqa biss għax għandi l-Aġenziji Sapport u Appoġġ.  Għall-informazzjoni ta’ dan il-Kumitat irrid ngħid li in total aħna għandna 51 sit minn fejn noperaw, bejn ċentri Leap, ir-residenzi u ċ-ċentri ta’ matul il-jum tal-Aġenzija Sapport, u ċ-ċentri tal-Aġenzija Aċċess.  Jekk taqta’ barra stores u garaxxijiet jibqgħalna 43 sit.  Meta f’Diċembru li għadda, ftit wara li rċevejna l-management letter, bdejna naraw il-costings għal dawn it-43 sit, bħala hardware ġew €134,400, u bħala cards – għax din hija sistema ta’ swipe cards – ġew €10,650.  U l-bużillis hu li dan kollu qed tgħidulna biex nagħmluh ħalli neliminaw il-human error, meta jekk intom tużawha tafu li jrid ikun hemm xi ħadd li jikkoreġi l-variances għax jekk xi ħadd ikun bil-leave irid ikun hemm impjegat biex lill-magna jgħidilha min hu bil-leave u bis-sick leave ħalli ma tinqatax il-paga lil dak li jkun.  Sur Deguara, inti għandek  50 impjegat u jien għandi 900 impjegat, u meta kkalkulajna l-ammont ta’ man hours li għandna bżonn biex inħaddmu sistema bħal dik li semmejt, sibna li jkollna bżonn erbgħa min-nies, and this is a very conservative estimate.  Dan ifisser erba’ pagi ġodda, imbagħad immur għand il-ħabib tagħna u ngħidlu biex iżidilna erbgħa min-nies, bil-problemi kolha tal-head count eċċ.  Aħna mhux biex ma neħdux ir-rakkmandazzjoni li għamel l-Awditur għax fil-fatt aħna ħadna azzjoni fuq prattikament kollox, però fuq din, fejn l-ispiża biex nintroduċi sistema tali tiġi tammonta għal €247,050 as against l-iżbalji immaterjali ta’ €740, bħala bniedem inkarigat biex immexxi baġit komplessiv ta’ €25 miljun, naħseb li nkun qed nisraq lill-poplu jekk nagħmilha.  Jien lest li nieħu r-riskju u ngħid lil min hu nkarigat to pull their socks up and get their act together u ma rridx żball lanqas ta’ €1, milli biex inkun hero u ngħid obdejt lill-Awditur, indaħħal lill-poplu Malti fi spiża ta’ €0.25 miljun.  

IS-SUR CHARLES DEGUARA:  Sur Grixti, mhijiex kwestjoni li tobdina.  Aħna jista’ ma jobdina ħadd għax ix-xogħol tagħna xorta nibqgħu nagħmluh.  U nassigurak li x-xogħol tagħna huwa iebes.  

IS-SUR ALFRED GRIXTI:  Imma, Sur Deguara, at the end of the day it boils down to that.  

IS-SUR CHARLES DEGUARA:  Inti donnok li għamilt il-homework tiegħek tajjeb u tħoss li m’għandekx tagħmilha.  Jekk int konvint, full stop, daqshekk.  

IS-SUR ALFRED GRIXTI:  L-istess bħas-suġġeriment li għamiltu dwar it-tracking tal-karozzi.  Mela l-ewwel tgħidulna li l-PMSC tinsisti għal-logbooks, imbagħad fl-istess nifs qed tgħidulna biex naraw nintroduċux xi ħaġa elettronika.  L-Aġenzija Sedqa għandha erba’ karozzi...  

IS-SUR CHARLES DEGUARA:  Għamilna suġġeriment.  

IS-SUR ALFRED GRIXTI:  Sur Deguara, jien irid nagħmel il-plus u l-minus għax at the end of the day jien u l-Ministru tiegħi rridu mmorru għand il-Ministru għall-Finanzi.  

THE CHAIR:  Sur Grixti, ikkalma ftit.  

IS-SUR ALFRED GRIXTI:  Jien qiegħed kalm ħafna.  

THE CHAIR:  Forsi dan kien l-ewwel rapport li kellek tiffaċċja bħala chairman, imma ma jimpurtax.  L-Awditur dejjem jagħmel rakkmandazzjonijiet, il-management jevalwahom, u ħafna drabi jimplimentahom, fejn le, jispjega għalfejn ma jistax jagħmilha jew għax mhux fl-interess tal-entità li jagħmilha.  Huwa obbligu tal-entità li tagħmel l-evalwazzjoni – u m’iniex qed ngħid li m’għamilthiex – ta’ jekk għandniex immorru għal a mechanical or electronic system jew le, u jekk il-vetturi għandhomx ikunu data tracked jew jekk għandhomx ikunu tracked b’xi sistema oħra.  Fejn jidħol il-kontroll, jien nemmen li l-informatika aktar tagħtina effiċjenza fit-tul.  Jista’ jkun li forsi naraw l-ispiża inizjali tal-investiment xi ftit għolja, imma fit-tul tagħti iktar serħan il-moħħ.  Nerġa’ ngħid li ma nafux jekk l-iżball kienx €700…  

IS-SUR ALFRED GRIXTI:  Fuq daqshekk ġibdulna l-attenzjoni.  

THE CHAIR:  Imma żgur li fit-tul inqas ma jkollna minn dawn l-iżbalji...  Jekk indaħħal sistema ta’ payroll elettronika, u minflok ikolli bżonn tnejn min-nies, jibda jkolli bżonn sitta,  allura nibda naħseb li hemm xi ħaġa ħażina fis-sistema!  

IS-SUR ALFRED GRIXTI:  Għax in-natura tax-xogħol tagħna...  

THE CHAIR:  Naħseb li iktar hija problema tal-ftehim kollettiv u min juża u ma jużax il-punch clock.  

IS-SUR ALFRED GRIXTI:  Dik hija problema oħra. Fir-realtà, Sur President, jekk is-social workers ikollhom appuntament…  Aħna l-ikbar entità governattiva li timpjega social workers.  Ħafna nies għandhom il-misconception li aħna għandna biss l-Aġenzija Appoġġ.  Fl-Aġenzija Sedqa hemm 25 social worker li xogħolhom mhux li joqogħdu wara l-iskrivanija; isimhom magħhom – drugs community team.  Jekk ikollhom bżonn imorru jaraw klijent fil-post fejn joqgħod, mhux se joqogħdu jiġu filgħodu l-head office tal-Aġenzija biex jużaw il-palm reader jew il-punch clock u jibqgħu sejrin minn hemmhekk, għax ma jagħmilx sens.  U rrid ngħid li  bil-migration tal-Aġenzija Sapport l-ammont ta’ impjegati se jkompli jitla’.  Ħalli niġi għall-vehicle tracking system.  

Fl-2014 l-Aġenzija Sedqa kellha fuel cost ta’ €21,061.  Biex nagħmlu tracking system tiġi tiswina €165.20 per vehicle, li jekk taħdimha fuq erba’ vetturi tiġi tammonta għal €660.80.  Wara li jiġi kkalkulat is-sigħat ta’ clerical work, tiġi tammonta għal bejn wieħed u ieħor 10%.  Jiena komdu biha, imma inti l-accountant u forsi tgħidli li 10% hija għolja wisq.  Jien m’għandix problema li minn baġit ta’ €3.5 miljun nonfoq €3,000 – li hija 0.1% tal-baġit kollu – biex nagħmel tracking system; nagħmluha ċara mal-impjegati kollha li qiegħda hemm minħabba d-data protection.  

THE CHAIR:  Jien naħseb li fin-natura tax-xogħol tagħkom fejn inti stess spjegajt li huwa diffiċli li individwu joqgħod iniżżel fejn mar għax ikollu emerġenza, it-tracking system tista’ tkun is-soluzzjoni.  U mid-diskors tiegħek jidher li mhijiex nefqa sproporzjonata għall-kontroll li hu meħtieġ.  

IS-SUR ALFRED GRIXTI:  Jien semmejt il-kalkoli fuq l-Aġenzija Sedqa; għall-Fondazzjoni kollha tiġi tiswa madwar €15,000.  

THE CHAIR:  Imma għax għandek iktar karozzi li għandhom bżonn jiġu kontrollati.  Jiġifieri jekk il-palm reading system forsi hija ftit iktar diffiċli, din hija ftit aktar faċli. 

Jien naħseb li l-messaġġ li ħareġ mid-diskussjoni huwa wieħed ċar; il-general control environment hemm bżonn li jissaħħaħ bi ftit iktar kontrolli.  Dwar il-kwestjoni tad-dokumentazzjoni, ovvjament intom qed tgħidu li daħħaltu lill-Pulizija, però jien naħseb li għandha ssir spjega ċara liż-żewġ impjegati nvoluti li meta jsir audit is-soluzzjoni mhijiex li nippreżentaw dokument li jsolvi l-problema imma li nammettu li għandna problema għax li kieku sar hekk kien inaqqas ċertu allarm li ma kellux ikun hemm.  Dwar is-sistema tat-tracking naħseb li hija xi ħaġa tajba u dwar jekk għandkomx ikollkom payroll system elettronika...

IS-SUR ALFRED GRIXTI:  Jien mhux biex naqbeż għall-management imma waħda mill-affarijiet li ġibdulna l-attenzjoni għaliha l-NAO kienet dwar karozzi li ma kenux koperti b’kuntratt.  This goes back to 2005 meta ħadd minna ma kien hemm, u m’iniex qed ngħid hekk biex infarfar.

THE CHAIR:  L-importanti li jiġu rrimedjati.

IS-SUR ALFRED GRIXTI:  U qed ikunu rrimedjati.  Fl-2005 kien sar agreement verbali u għandna d-dokumentazzjoni kollha.  Jien li weġġgħani kien li meta l-NAO ġabu t-tweġiba tagħna qalu “management claimed”.  Skużi, I did not claim, I gave documented evidence.  U għalhekk ninsab ftit maħruq għax jien tajthom dokument u għedtilhom li that was what we could piece together from what there was.  Il-kliem intagħżel biex iweġġa’ u għalhekk jiddispjaċini.  Intom tafu li jien persuna up-front u qed ngħid li l-kliem intagħżel biex iweġġa’.  Mela l-ewwel tgħidu “fabricated”, u meta mbagħad nagħti spejga dokumentata dwar x’ġara fl-2005 tgħidu “claimed”, bħallikieku qed ngħiduha imma intom m’intomx temmnuha.

IS-SUR CHARLES DEGUARA:  Jien nassigurak li l-kliem ma ntagħżilx biex iweġġa’ lil xi ħadd; qatt ma kienet it-tattika tagħna u qatt m’hi se tkun.  Meta aħna nsibu shortcoming ma noqogħdux naraw meta kien il-perjodu, imma nsemmuh.  Aħna qisna t-tabib, jekk tmur għand it-tabib, shortcomings se jsiblek mhux se jsiblek fejn inti b’saħħtek.  Nerġa’ ngħid li x-xogħol tagħna huwa antipatiku ħafna.

ONOR. IAN BORG:  Imma jien, bħala Membru ta’ dan il-Kumitat, kieku ma ħax il-floor is-Sur Grixti u qal li din kienet tmur lura għall-2005, u qgħadt biss fuq dak li hemm fir-rapport tagħkom, ma kontx inkun qed nara l-istampa kollha.  Jiġifieri m’għandniex inkunu ekonomiċi ż-żejjed mat-timelimes u mal-mod kif wieħed jagħti l-perspettiva.

IS-SUR CHARLES DEGUARA:  Fil-bidu diġà għedt li mhijiex l-intenzjoni tagħna li nippuntaw subgħajna lejn min għamel in-nuqqas; l-importanti hu li dan jiġi rranġat, kif qal iċ-Chairman.  

IS-SUR ALFRED GRIXTI:  Imma, Sur Deguara, bir-rispett kollu, qisu l-iżball għamiltu jien.

IS-SUR CHARLES DEGUARA:  Imma aħna mkien m’għedna hekk.

IS-SUR ALFRED GRIXTI:  Imma l-implikazzjoni hekk kienet.

THE CHAIR:  U lanqas tgħid qbiżna fuqek aħna!  Biex tara kemm ma fhimnihiex hekk!  (Interruzzjonijet)  Jien ma kontx involut fl-entità.

ONOR. IAN BORG:  Għedtlek li forsi kont taf li l-każ sar fl-2005.  Jien ma kontx naf, issa sirt naf.

IS-SUR CHARLES DEGUARA:  Meta tieħu kariga, tieħu kariga.  Dan ir-rapport ħareġ fi żmien is-Sur Anthony Mifsud, u naqbel miegħu mija fil-mija, imma allaħares noqogħdu sejrin hekk!

THE CHAIR:  Nirringrazzjakom.  Il-Kumitat huwa aġġornat.

Fid-9:05p.m. il-Kumitat aġġorna. 

